
PARLAMENT DE CATALUNYA





Mesa del Parlament

La Presidència del Parlament, en la sessió tinguda el 17 de setembre de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei d’accessibilitat, aprovada pel Ple del Parlament en la sessió del 15 d’octubre de 2014:

«LEI D’ACCESSIBILITAT
Preambul

i
Era importància dera promocion dera accessibilitat coma esturment entà hèr efectiu eth principi d’egalitat des ciutadans auec ua prumèra traduccion en Catalonha en Decrèt 100/1984, deth 10 d’abriu, sus supression de barrères arquitectoniques. Sèt ans dempús, eth Parlament aprovèc era Lei 20/1991, deth 25 de noveme, de promocion dera accessibilitat e de supression de barrères arquitectoniques, e posteriorament eth Govèrn aprovèc eth Decrèt 135/1995, deth 24 de març, peth quau se desplegaue era Lei nomentada e s’aprovaue eth Còdi d’accessibilitat. Aguestes normes establiren es bases entara supression de barrères arquitectoniques e ena comunicacion e entara promocion d’ajudes tecniques entà melhorar era qualitat de vida e era autonomia des persones damb discapacitat o damb mobilitat redusida.
Aguesta normativa a comportat un auanç important entà Catalonha, mès, dempús des ans en qué a estat vigenta, encara i a persones damb discapacitat fisica, sensoriau, intellectuau o mentau, gent grana o persones damb d’auti tipes de diuersitat foncionau que viuen situacions de desegalitat d’oportunitats, de discriminacion e de dificultats entara participacion sociau e entar exercici des sòns drets, per rason dera existéncia de barrères fisiques, ena comunicacion o d’actitud que les ac empedissen.
Er Estatut d’autonomia de Catalonha e era Constitucion espanhòla dispausen qu’es poders publics an de promòir es condicions entà qu’era libertat e era egalitat der individu e des grops en qué s’intègre siguen reaus e efectives, e an de facilitar era participacion de totes es persones ena vida politica, economica, culturau e sociau. Atau madeish, er Estatut establís qu’es poders publics an de velhar pera dignitat, era seguretat e era proteccion integrau des persones, espaciaument des mès vulnerables.
Era Convencion des Nacions Unides sus es drets des persones damb discapacitat, ratificada per Estat espanhòl e publicada en Boletín Oficial del Estado deth 21 d’abriu de 2008, fixe eth compromís de promòir, protegir e assegurar eth plen gaudiment des drets umans e des libertats fondamentaus en condicions d’egalitat per part des persones damb discapacitat e de promòir eth respècte ara sua dignitat inerenta. Era Convencion a devengut eth prumèr esturment ampli de drets umans deth sègle xxi, damb caractèr vinculant entà toti es estats que l’an ratificada, entre es quaus i a, donques, er Estat espanhòl. Atau madeish, eth Parlament de Catalonha, per miei dera Resolucion 44/VIII, deth 19 de junh de 2007, instèc eth Govèrn dera Generalitat a adoptar es mesures de besonh entà complir era Convencion e, per miei dera Declaracion deth 17 de deseme de 2008, damb motiu deth Dia Internacionau des Persones damb Discapacitat, s’aderic as postulats dera Convencion e manifestèc era sua volentat de velhar peth garantiment dera egalitat d’oportunitats entàs persones damb discapacitat, coma ciutadans de plen dret.
En madeish sens, era Union Europèa elaborèc era Estratègia europèa sus discapacitat 2010-2020, damb er objectiu que totes es persones damb discapacitat podessen gaudir des sòns drets e se podessen beneficiar pleament dera sua participacion ena economia e ena societat europèa. Entad açò, era Estratègia identifique ueit airaus principaus d’actuacion, eth prumèr des quaus ei era accessibilitat as bens e as servicis, especiaument as servicis publics, e era utilizacion de dispositius de supòrt entàs persones damb discapacitat.
Era comunitat internacionau a reconeishut exprèssament que, en un entorn accessible e damb abséncia de barrères, es persones damb discapacitat melhoren significativament es abilitats e era autonomia e incrementen era participacion e era autogestion ena vida diària e sociau, de manèra que s’esviten situacions de marginacion e se’n redusís era depenença de tercèrs. Tanben a reconeishut qu’era accessibilitat ar entorn aufrís oportunitats de melhora, perque eth hèt de dotar de condicions avientes es lòcs de trebalh, es escòles, es establiments, es comèrci, es espacis culturaus, es transpòrts, es productes e es servicis compòrte ua màger activitat productiva, especiaument de renauida, d’innovacion e de dessenh, e incremente eth nombre d’usatgèrs, persones que sense aguestes condicions de cap de manèra i poderien participar.
Conven de remercar que se prevé entàs ans que vien ua activitat reabilitadora importanta, d’adequacion, de mantienement e d’incorporacion de naues tecnologies, autant enes cases coma enes lòcs d’usatge public, en contèxte catalan e europoèu, e cau profitar aguesta escadença entà includir-i es condicions d’accessibilitat qu’acompanhen era evolucion e era transformacion dera societat. 
Ei important de nomentar especiaument eth besonh de regular era accessibilitat enes encastres dera comunicacion e era informacion enes bens e es servicis, en sens definit pera Estratègia europèa, aspècte que non se trape pas massa desvolopat ena normativa vigenta e qu’a ua grana incidéncia ena autonomia des persones damb discapacitats sensoriaus e ena possibilitat de participar en egalitat de condicions qu’era rèsta d’usatgèrs d’un servici. Es darrèri ans, es tecnologies dera informacion e era comunicacion an auançat talaments qu’an ua preséncia constanta en totes es situacions dera vida vidanta e an devengut un element essenciau entà perméter as persones damb discapacitat visuau e auditiva amiar ua vida normalizada e poder relacionar-se, formar-se, trebalhar e gaudir deth léser e, especiaument, dera cultura, en totes es vessants. En aguest aspècte, ei important de rebrembar qu’era accessibilitat ena comunicacion ja a estat objècte dera Resolucion 749/VIII deth Parlament de Catalonha, deth 15 de junhsèga de 2010, sus es mesures entà garantir er aprentissatge, era educacion, era accessibilitat e er usatge deth catalan e es recorsi dera modalitat orau as persones sordes e sord-cègues que se comuniquen oraument, e tanben dera Lei 17/2010, deth 3 de junh, dera lengua de signes catalana.
Er encastre legau estatau en matèria d’accessibilitat siguec configurat principaument pera Lei der Estat 51/2003, deth 2 de deseme, d’egalitat d’oportunitats, non-discriminacion e accessibilitat universau des persones damb discapacitat, basada enes principis de vida independenta, normalizacion, accessibilitat universau, dessenh entà toti, dialòg civiu e transversalitat des politiques en matèria de discapacitat. Aguesta lei establí es condicions basiques d’accessibilitat e non-discriminacion, sens perjudici des competéncies constitucionaument e estatutàriament atribusides as comunitats autonòmes, e des atribusides as corporacions locaus. Era Lei, d’un costat, establie era accessibilitat enes encastres d’actuacion següents: es espacis publics urbanizadi, era edificacion e es infraestructures, es transpòrts, es bens e servicis envèrs eth public, es telecomunicacions, era societat dera informacion e es relacions damb es administracions publiques; d’un aute costat, mejançant un ampli desplegament reglamentari, presentaue mesures de desvolopament, execucion e contraròtle sus era accessibilitat e es formes de supòrt entàs persones damb discapacitat.
En relacion damb eth regim sancionador, cau remercar era Lei der Estat 49/2007, deth 26 de deseme, pera quau s’establie eth regim d’infraccions e sancions en matèria d’egalitat d’oportunitats, non-discriminacion e accessibilitat universau des persones damb discapacitat, qu’establí que correspon ath legislador autonomic era tipificacion des infraccions e es sancions, sens perjudici deth regim d’infraccions qu’establís entà garantir era plea proteccion des persones damb discapacitat.
Posteriorament, aguestes leis sigueren modificades peth Reiau decrèt legislatiu 1/2013, deth 29 de noveme, peth quau s’aprove eth tèxte rehonut dera Lei generau de drets des persones damb discapacitat e dera sua inclusion sociau. Aguesta naua lei rehon e armonize eth contengut des leis 13/1982, 51/2003 e 49/2007, d’acord damb eth mandat dera disposicion finau dusau Lei der Estat 26/2011, deth 1 d’agost, d’adaptacion normativa ara Convencion internacionau sus es drets des persones damb discapacitat, que establie naui precèptes pr’amor d’enfortir eth compliment des compromisi aquerits per miei dera ratificacion dera Convencion.
Totun, aguest encastre normatiu estatau a somat ara legislacion catalana un ventalh de normes en matèria d’accessibilitat que genère dificultats e complexitat ara ora d’interpretar-la e aplicar-la.
Atau donc, d’acòrd damb er esperit de simplificacion normativa, aguesta norma preten constituïr un tèxte integrador que, en encastre des condicions establides pera legislacion basica e pes directritzes internacionaus, permete de desplegar en un còs normatiu unic era diuersitat de disposicions d’accessibilitat e permete d’unificar, coordinar e establir es critèris d’aplicacion, execucion e contraròtle dera norma, d’acòrd damb es principis de proporcionalitat e d’ajusti rasonables.
Er article 166 der Estatut atribusís ara Generalitat era competéncia exclusiva en matèria de servicis sociaus, es quaus, d’acòrd damb er article 3 dera Lei 12/2007, deth 1 d’octobre, de servicis sociaus, an coma finalitat d’assegurar eth dret des persones a víuer dignament pendent totes es etapes dera vida mejançant era cobertura des sòns besonhs personaus basics e des besonhs sociaus, en encastre dera justícia sociau e deth benèster des persones. Atau madeish, ath long der Estatut diuèrsi precèptes atribusissen era competéncia exclusiva ara Generalitat en matèries dirèctament relacionades damb era accesibilitat,coma er article 121, damb relacion ath comèrç; er article 127, ara cultura; er article 137, ar abitatge; er article 140, as infraestructures deth transpòrt e des comunicacions; er article 148, as òbres publiques; er article 149, ara ordenacion deth territòri e deth paisatge, era ordenacion deth litorau e er urbanisme, e er article 169, as transpòrts.
D’acòrd damb tot açò, e en exercici des atribucions competenciaus dera Generalitat establides per Estatut, se renauís era legislacion catalana e s’ajuste as manaments legaus en matèria d’accessibilitat.
ii
Aguesta lei se fondamente tanben enes chifres estadistiques relatives as persones damb discapacitat e as donades d’evolucion demografica.
Per çò que hè as persones damb discapacitat, Catalonha a ath torn de miei milion de persones damb discapacitat reconeishuda, e se calcule qu’en Euròpa i a uns ueitanta milions de persones damb ua o mès discapacitats que per rason de barrères en entorn non pòden pas amiar ua vida normalizada e se trapen en situacions de desegalitat e de discriminacion sociau.
Per çò que hè ara edat, cau tier en compde qu’er increment der espèr de vida, peth dessús des ueitanta ans de mieja, e er envielhiment dera poblacion enes darrèri ans an comportat que Catalonha age ath torn d’un 17 % de persones mès granes de seishanta cinc ans e un 10 % de persones mès granes de setanta cinc ans. Tanben en Euròpa er envielhiment ei fòrça significatiu, e se place en 87 milions de persones mès granes de seishanta cinc ans, un 17,5 % dera poblacion, segons donades dera Union Europèa e der organisme estatau Institut Nacionau d’Estadistica. Estudis dera Organizacion des Nacions Unides calculen, ath delà, qu’un 75 % des discapacitats sorgissen ena vida adulta e que, per rason der envielhiment, era prevalença des discapacitats aumentarà significativament.
Mès enlà d’aguestes chifres e projeccions, es obstaculs fisics e virtuaus non perjudiquen pas sonque un collectiu especific, senon que perjudiquen o pòden perjudicar eth conjunt dera poblacion. Cau compréner era condicion d’accessibilitat coma utila o de besonh non pas sonque entàs persones damb discapacitat o damb d’autes dificultats d’interaccion damb er entorn, senon entà totes es persones que se’n pòden arribar a beneficiar per rason dera evolucion dera sua situacion o des sues capacitats ath long des diuèrses etapes dera vida. En aguest sens, cau especiaument incrementar es esfòrci, autant des responsables e gestors publicscoma des agents privats, d’un punt d’enguarda formatiu e tanben d’un punt d’enguarda pedagogic e publicitari, entà auançar cap ath concèpte d’accessibilitat universau e de dessenh entà toti. Es naues tecnologies aufrissen granes oportunitats entà arténher es objectius que deriven d’aguesta lei, mès tanben pòden devier ua entremieja se non s’artenh de hèr-les accessibles ath conjunt dera poblacion.

Ena elaboracion d’aguesta lei s’a tengut en compde eth concèpte dera accesibilitat en un sens universau e eth concèpte deth dessenh entà toti en procèssi, projèctes, productes e servicis. Açò facilite er usatge e era seguretat entà toti des infraestructures fisiques e non compòrte pas un increment significatiu deth còst, a diferéncia des correccions a posteriori, es quaus ei constatat que compòrten despenes superiores. 
Enes darrèri tempsi bèri autors e collectius utilizen eth tèrme persones damb diuersitat foncionau. Se compren per diuersitat foncionau era qualitat de foncionar de manèra diuèrsa, concèpte que bères persones e collectius utilizen entà hèr referéncia as persones damb discapacitat, d’un punt d’enguarda positiu, damb era finalitat de generar un cambi de mentalitat dera societat e desbancar prejudicis que s’an carrejat ath long dera istòria. Aguesta terminologia ei coerenta damb es principis enes quaus se fondamente era presenta lei, dat qu’era discapacitat non s’a d’enténer coma un element limitador, senon que la cau interpretar coma un conjunt de formes de relacionar-se damb er entorn variades e eterogenèes, e, per tant, ei er entorn que s’a de configurar avientament pr’amor d’includir aguesta diuersitat de manères d’interactuar entà qu’era capacitat dera persona dèishe d’èster er objècte que cau cambiar, en tot hèr que’n siguen era discriminacion sociau e er entorn. Totun açò, er articulat dera Lei manten era terminologia actuau dera Organizacion Mondiau dera Salut, de persones damb discapacitat, per ua question de seguretat juridica e damb era volentat de facilitar-ne era interpretacion, era aplicacion e era vinculacion damb d’autes normatives.

Era Lei s’estructure en ueit titols, ueit disposicions addicionaus, tres disposicions transitòries, ua disposicion derogatòria e quate disposicions finaus.
Eth titol I recuelh es disposicions generaus, referides ar objècte dera Lei, er encastre d’aplicacion e es concèptes generaus, era especificacion des quaus resulte imprescindibla entà garantir ua interpretacion adequada dera Lei e entà sauvar eth principi de seguretat juridica.
Eth titol II hè referéncia as competéncies des administracions publiques en matèria d’accessibilitat, e autrege ara Administracion dera Generalitat era capacitat darrèra entà empréner es actuacions reglamentàries de contraròtle, de foment e de difusion de besonh entà poder hèr efectives ues condicions d’accessibilitat avientes, sens perjudici des competéncies dera Administracion locau.
Eth titol III establís es requisits e es condicions que calen entà arténher un entorn globau accessible. Aguest titol s’estructure en nau capitols, en foncion des diuèrsi encastres d’actuacion: eth territòri, era edificacion, es mieis de transpòrt, es productes, es servicis, era comunicacion, es activitats culturaus, esportives e de léser, eth mantienement dera accessibilitat e es plans d’accessibilitat.
Cadun d’aguesti capitols definís es concèptes generaus, determine es mesures que s’an d’aplicar, qu’afècten autant es naues actuacions coma es entorns existents, pr’amor d’artenher-ne era adequacion progressiua, e remet ath desplegament normatiu entara definicion concrèta de requeriments e paramètres tecnics exigibles en cada situacion. Eth darrèr capitol regule era elaboracion, es contenguts, eth seguiment, era execucion e era actualizacion des plans d’accessibilitat, declaradi obligatòris pera Lei 20/1991, qu’an de perméter qu’es administracions publiques diagnostiquen e identifiquen es actuacions que calen entà arténher es condicions d’accessibilitat determinades pera naua legislacion.
Eth titol IV regule aspèctes relatius ara targeta d’aparcament entà persones damb discapacitat, com ara es persones beneficiàries, es competéncies des administracions, es condicions d’usatge e era definicion d’usatge fraudulent.
Eth titol V establís es mesures de foment, de gestion e d’intervencion administrativa, e determine es recorsi entath finançament d’actuacions adreçades ara promocion dera accessibilitat e ara supression des barrères existentes.
Damb aguest madeish objectiu, se dòte es administracions de procediments entà facilitar e impulsar era execucion d’actuacions de supression de barrères existentes en edificis d’abitatges en qué residisquen persones damb discapacitat qu’ac requerisquen, e se definissen tanben es mesures entà facilitar era autorizacion d’actuacions de supression de barrères en edificis existents enes cassi en qué es uniques solucions possibles non s’ajusten a bèth paramètre urbanistic.
Fin finau, aguest titol determine es accions de difusion qu’a d’amiar a tèrme eth departament competent en matèria de promocion dera accessibilitat, regule es campanhes informatives e educatives e fomente era inclusion deth coneishement dera accessibilitat enes plans d’estudis.
Eth titol VI regule es mesures de contraròtle imprescindibles entà garantir era aplicacion corrècta dera normativa d’accessibilitat, e fixe es procediments entà que se poguen acceptar solucions alternatives as qu’establís era norma en cassi degudament justificadi.
Eth titol VII establís eth regim d’infraccions e sancions. Classifique es infraccions en lèus, grèus e fòrça grèus, regule es sancions, determine es quanties minima e maxima corresponentes as infraccions e establís es critèris entara graduacion des sancions, e tanben era possibilitat d’impausar-ne d’accessòries. Tanben regule d’auti aspèctes coma es subjèctes responsables, es persones interessades en procediment, era instruccion, es òrgans competents entà incoar e resòlver es expedients, era publicitat des resolucions sancionadores, era prescripcion des infraccions e es sancions, era destinacion des sancions e eth deuer de collaboracion.
Etlh titol VIII definís eth Conselh entara Promocion dera Accessibilitat coma òrgan de participacion extèrna e de consulta en qué i son representadi es diuèrsi sectors sociaus implicadi enes actuacions en matèria d’accessibilitat, e n’establís era composicion e es foncions.
Per miei des disposicions addicionaus, era Lei establís mesures e terminis entà garantir era artenhuda des plans d’accessibilitat en un periode de temps rasonable; atribusís era foncion inspectora en matèria d’accessibilitat ar òrgan competent en aguesta matèria e ath personau inspector en matèria de servicis sociaus; hè referéncia ara comunicacion de donades personaus; reconeish era vigéncia deth regim sancionador dera Lei 19/2009, deth 26 de noveme, der accès ar entorn des persones acompanhades de cans d’assisténcia, e regule era substitucion deth Conselh entara Promocion dera Accessibilitat e era Supression de Barrères Arquitectoniques, creat pera Lei 20/1991, deth 25 de noveme, qu’ei substituït peth Conselh entara Promocion dera Accessibilitat regulat peth titol VIII dera lei presenta.
Es disposicions transitòries regulen es condicions d’aplicacion e adaptacion dera normativa d’accessibilitat vigenta en tot que non s’apròve era normativa de desplegament dera lei presenta.
Era disposicion derogatòria derògue exprèssament, entre d’auta normativa, era Lei 20/1991, deth 25 de noveme, de promocion dera accessibilitat e de supression de barrères arquitectoniques.
Era disposicion finau prumèra modifique era Lei 12/2007, deth 11 d’octobre, de servicis sociaus, entà adaptar er regim d’autorizacion administrativa des servicis sociaius ara Directiva 2006/123/CE deth Parlament Europèu e deth Conselh, deth 12 de deseme de 2006, relativa as servicis en mercat interior. Era modificacion normativa manten eth regim d’autorizacion, mès tanben introdusís eth regim de comunicacion prèvia en determinats supòsits, que non resulte pas incompatible damb era obligacion de garantir eth compliment des requisits de qualitat qu’an d’auer es servicis sociaus.
Es restantes disposicions finaus contien manaments explicits relatius ath desvolopament, era aplicacion e era entrada en vigor dera Lei.
v
En definitiua, aguesta lei a principaument dus objectius: d’un costat, arténher ua societat inclusiua e accessibla que permete d’auançar cap ara plea autonomia des persones, esvite era discriminacion e propície era egalitat d’oportunitats entà toti, especiaument entàs persones qu’an discapacitats; der aute costat, actualizar e facilitar un encastre normatiu pròpri mès agil en matèria d’accessibilitat, adequat as directritzes internacionaus, europèes e estataus, en exercici des competéncies dera Generalitat.
Titol I. Disposicions generaus

Article 1. Objècte

Er objècte d’aguesta lei ei:
a) Establir es condicions d’accessibilitat de besonh entà qu’es espacis d’usatge public, es edificis, es mieis de transpòrt, es productes, es servicis e es procèssi de comunicacion garantisquen era autonomia, era egalitat d’oportunitats e era non-discriminacion des persones damb discapacitat o damb d’autes dificultats d’interaccion damb er entorn.
b) Integrar en encastre normatiu de Catalonha es condicions basiques d’accessibilitat, d’acòrd damb es directritzes internacionaus e estataus.
c) Promòir era utilizacion de productes de supòrt ara accessibilitat que melhoren era qualitat de vida des persones damb discapacitat o damb d’autes dificultats d’interaccion damb er entorn.
Article 2. Encastre d’aplicacion 

Es disposicions d’aguesta lei vinculen quinsevolha persona fisica o juridica, publica o privada, qu’amie a tèrme bèra ua des actuacions que i demoren subjèctes en matèria d’accessibilitat enes encastres deth territòri, dera edificacion, des mieis de transpòrt, der accès a productes e servicis e dera comunicacion.
Article 3. Definicions

As efèctes de çò que dispause aguesta lei, se compren per:
a) Accessibilitat: eth conjunt de condicions de comprensibilitat e usabilitat qu’an de complir er entorn, es espacis, es edificis, es servicis, es mieis de transpòrt, es procèssi, es productes, es esturments, es aparelhs, es airines, es dispositius, es mecanismes e es elements analògs entà que totes es persones les poguen utilizar e ne poguen gaudir damb seguretat e comoditat e dera manèra mès autonòma e naturau possibla.
b) Dessenh universau o dessenh entà toti: eth dessenh d’entorns, espacis, edificis, servicis, mieis de transpòrt, procèssi, productes, aparelhs, esturments, airines, dispositius e elements analògs que garantís que, sense que i calguen adaptacions, totes es persones i pòden accedir, ena mesura possibla, sense excludir era utilizacion de mieis de supòrt, se calen, entà grops particulars de persones damb diuersitat foncionau.
c) Barrères ara accessibilitat: es empediments, es trebucs o es obstaculs entara interaccion des persones damb er entorn fisic, eth transpòrt, es productes, es servicis, era informacion e es comunicacions. Es barrères ara accessibilitat pòden èster:
1r. Barrères arquitectoniques: barrères de caractèr fisic que limiten o empedissen era interaccion des persones damb er entorn.
2au. Barrères ena comunicacion: barrères que limiten o empedissen era expression e era recepcion d’informacion o de messatges, ja sigue ena comunicacion dirècta, ja sigue enes mieis de comunicacion.
3au. Barrères d’actitud: actituds que, dirèctament o indirèctament, per accion o per omission, genèren ua situacion discriminatòria, en obstaculizar qu’ua persona damb discapacitat pogue gaudir des sòns drets en egalitat de condicions respècte a ua auta persona en ua situacion analòga.
d) Persones damb discapacitat: es persones que presenten deficits funcionaus de caractèr fisic, sensoriau, intellectuau o mentau que, en interaccionar damb barrères diuèrses, ven limitada era sua participacion plea e efectiua ena societat en egalitat de condicions qu’era rèsta de persones.
e) Discapacitat fisica: era discapacitat que dificulte o empedís era mobilitat o eth movement deth còs, o part deth còs, enes activitats basiques dera vida vidanta, includides es discapacitats d’origen organic.
f) Discapacitat sensoriau: era discapacitat qu’afècte un sentit o mès d’un sentit ar encòp. En foncion des sentits afectadi, se distingissen es discapacitats sensoriaus següentes:
1r. Discapacitat visuau: disminucion parciau o manca totau dera capacitat entà veder-s’i que dificulte o empedís eth compliment normau des foncions visuaus e provòque dificultats d’interaccion entre era persona afectada e er entorn; inclodís era ceguesa totau e es diuèrsi grads de baisha vision.
2au. Discapacitat auditiva: disminucion parciau o manca totau dera capacitat entà percéber es formes acustiques; son considerades persones sordes es qu’an discapacitat auditiva.
3au. Sord-ceguesa: combinason de discapacitat visuau e discapacitat auditiva, en diuèrsi grads, que compòrte dificultats de comunicacion, de desplaçament e d’accès ara informacion.
g) Discapacitat intellectuau: eth foncionament intellectuau inferior ath dera mieja dera poblacion que pertorbe er aprentissatge, era artenhuda dera adultesa e er ajustament sociau.
h) Discapacitat mentau: es transtorns cognitius, d’afectivitat o de conducta que, pera sua intensitat o gravetat, determinen eth besonh dera persona afectada de supòrts entath foncionament psicologic e entara socializacion.
i) Persones damb mobilitat redusida: es persones qu’an limitada era capacitat de desplaçar-se o d’interaccionar damb er entorn damb seguretat e autonomia per rason d’ua determinada discapacitat fisica, sensoriau o intellectuau.
j) Itinerari de pedanhs: er espaci de pas que permet un recorrut continu, ja sigue en territòri, en qué relacione es diuèrsi espacis entre eri e damb es edificacions e es mieis de transpòrt der entorn e es que permeten d’accedir-i, ja sigue enes edificacions, en qué relacione es diuèrsi espacis d’un edifici entre eri e damb es diuèrsi accèssi, ja sigue en transpòrt, en qué relacione es diuèrsi espacis des infraestructures de transpòrt entre eri e damb es diuèrsi accèssi e en qué permet er embarcament enes mieis de transpòrt e er accès as zònes abilitades; er itinerari de pedanhs pòt èster accessible o practicable, enes tèrmes qu’establissen es letres l e m.
k) Espaci d’interaccion: er airau liure d’obstaculs que permet que quinsevolha persona, independentament des sues capacitats, pogue interaccionar damb cadun des elements, es installacions o es equipaments de qué se tracte.
l) Accessible: era condicion d’un entorn, un proces, un producte o un servici que s’ajuste as requeriments foncionaus e d’interaccion –com pòden èster es dimensionaus, es d’emplaçament, es d’enlumenat, es d’acustica e es de comunicacion– que’n garantissen era utilizacion autonòma, segura e damb comoditat a totes es persones.
m) Practicable: era condicion d’un entorn, un procès, un producte o un servici que s’ajuste as requeriments foncionaus, d’enlumenat e de comunicacion que’n garantissen era utilizacion autonòma e segura a totes es persones.
n) Mieis de supòrt: es ajudes qu’actuen coma intermediàries entre er entorn e es persones damb discapacitat e les permeten de melhorar era qualitat de vida o d’incrementar era autonomia personau. Es mieis de supòrt d’usatge particular se considèren elements de besonh e non se’n pòt pas restringir era utilizacion, excèpte per motius de seguretat o de salubritat o per d’autes causes que siguen establides per reglament. Es mieis de supòrt se classifiquen en:
1r. Producte de supòrt: esturment, aparelh, airina, dispositiu, mecanisme o element analòg que permet as persones damb discapacitat d’amiar a tèrme activitats que sense aguesta ajuda non poderien pas hèr, o que sonque poderien hèr a truca d’un gran esfòrç.
2au. Supòrt personau: persona premanida entà facilitar o garantir er usatge de productes e servicis, era comunicacion o era mobilitat as persones damb discapacitat, com ara er interprèt dera lengua de signes, eth guida interprèt o er assistent personau.
3au. Supòrt animau: animau adondat especiaument entà curbir besonhs concrèts d’ua persona damb discapacitat, coma es cans d’assisténcia.
o) Ajusti rasonables: es mesures d’adequacion fisiques, sociaus e actitudinaus que, d’ua manèra eficaça e practica e sense que compòrten ua carga desproporcionada, faciliten era accessibilitat o era participacion d’ua persona damb discapacitat en egalitat de condicions qu’era rèsta de ciutadans.
p) Proporcionalitat: era qualitat d’ua mesura de melhora dera accessibilitat segons era quau es còsti o es cargues qu’implique son justificades, en tot atier es critèris següents:
1r. Es efèctes discriminatòris que comportarie entàs persones damb discapacitat qu’era mesura non s’amièsse a tèrme.
2au. Es caracteristiques dera persona, era entitat o era organizacion qu’a d’amiar a tèrme era mesura.
3au. Era possibilitat d’obtier finançament public o d’auti ajuts.
q) Mesures d’accion positiva: es supòrts especifics adreçadi a previer o compensar es desauantatges o es dificultats especiaus qu’an es persones damb discapacitat entara sua participacion plea e efectiva ena societat, en egalitat de condicions qu’era rèsta de persones, e entara sua incorporacion a toti es encastres dera vida politica, economica, educativa, culturau e sociau.
r) Plan d’accessibilitat: er esturment qu’identifique e planifique es actuacions que cau amiar a tèrme entà qu’en encastre d’aplicacion deth plan s’artenhen es condicions d’accessibilitat establides per aguesta lei e pera corresponenta normativa de desplegament.
Titol II. Des competéncies

Article 4. Competéncies dera Administracion dera Generalitat

1. Correspon ara Administracion dera Generalitat d’adoptar es mesures de besonh entà hèr efectiva era egalitat des persones en matèria d’accessibilitat, d’acòrd damb çò qu’establís er article 1.
2. Correspon ath Govèrn, laguens der encastre des pròpries competéncies:
a) Desplegar e executar aguesta lei e era normativa sectoriau relacionada damb era accessibilitat.
b) Exercir eth contraròtle des mesures de besonh entath compliment d’aguesta lei e dera rèsta dera normativa aplicabla en matèria d’accessibilitat.
c) Amiar a tèrme era activitat de foment dera accessibilitat, laguens der encastre des competéncies de cada departament
3. Correspon ath departament competent en matèria de promocion dera accessibilitat:
a) Velhar pera aplicacion d’aguesta lei, en collaboracion damb era rèsta d’administracions publiques e damb es auti òrgans implicadi, e amiar a tèrme es actuacions corresponentes d’inspeccion e de contraròtle.
b) Establir es mecanismes de coordinacion de besonh entà garantir qu’era normativa d’accessibilitat s’aplique damb es madeishi critèris en tot eth territòri.
c) Impulsar actuacions e estratègies que garantisquen era artenhuda des objectius dera normativa d’accessibilitat d’ua manèra eficaça e complèta.
d) Facilitar era resolucion de dobtes interpretatius sus era aplicacion dera normativa d’accessibilitat e, s’escatz, a demana des parts interessades, eméter es informes corresponents, per miei der òrgan a qui pertòque.
e) Amiar a tèrme es actuacions que escaiguen, d’acòrd damb era legislacion de regim locau, en cas d’inactivitat des ens locaus en matèria d’accessibilitat o d’incompliment des sues obligacions en aguest encastre, sens perjudici des competéncies qu’aguesta lei atribusís as auti departaments deth Govèrn.
Article 5. Competéncies des ens locaus

1. Correspon as municipis.
a) Aplicar era normativa d’accessibilitat, en encastre des sues competéncies, d’acòrd damb era normativa municipau e de regim locau de Catalonha, sens perjudici des normes especifiques qu’establís era legislacion sectoriau corresponenta.
b) Elaborar, aprovar e executar eth plan municipau d’accessibilitat e es revisions corresponentes, e tanben es plans d’actuacion e gestion en encastres concrèts damb afectacions en matèria d’accessibilitat, e determinar annaument es actuacions que s’an d’amiar a tèrme e eth pressupòst corresponent.
c) Establir e coordinar es servicis de transpòrt adaptat de viatgèrs.
2. Correspon as ens locaus supramunicipaus:
a) Aplicar era normativa d’accessibilitat, en encastre des sues competéncies, d’acòrd damb era normativa municipau e de regim locau de Catalonha, sens perjudici des normes especifiques qu’establís era legislacion sectoriau corresponenta.
b) Elaborar plans d’actuacion e gestion d’accessibilitat, referits ath sòn airau territoriau, que pòden includir aspèctes supramunicipaus e de seguiment dera elaboracion, era revision e era execucion des plans des municipis.
c) Hèr eth seguiment des actuacions que s’amien a tèrme en airau territoriau respectiu en matèria d’implantacion dera accessibilitat.
d) Establir e prestar servicis publics minims en cas de dispensa des municipis o supòsits especiaus e servicis supramunicipaus complementaris, o exercir competéncies municipaus per delegacion o convèni en matèria d’accessibilitat.
e) Coordinar, per rasons d’interès territoriau, es servicis municipaus per çò que hè ara accessibilitat e prestar as municipis assessorament, especiaument entara elaboracion de plans e programes en matèria de gestion e promocion dera accessibilitat, e tanben entath desvolopament des prètzhèts de contraròtle, de seguiment e d’actualizacion des actuacions en matèria d’accessibilitat.
Titol III. Dera accessibilitat
Capitol I. Accessibilitat en territòri
Article 6. Definicions

As efèctes de çò que dispòse aguesta lei, se compren per:
a) Espacis urbans d’usatge public: eth conjunt d’espacis que formen part deth domèni public, son destinadi ar usatge public d’ua manèra permanenta o temporau e an era condicion de solèr urban segons era normativa urbanistica vigenta. Comprenen es espacis següents:
1r. Espacis viaris: espacis urbans d’usatge public destinadi ara circulacion de veïculs e persones.
2au. Espacis liures: airaus o recintes urbans d’usatge public non edificadi disparièrs des espacis viaris.
b) Espacis naturaus d’usatge public: eth conjunt d’espacis següents:
1r. Es que constituïssen parcs nacioanus, paratges naturaus d’interès nacionau, resèrves naturaus o parcs naturaus o que’n formen part.
2au. Es itineraris de pedanhs senhalizadi ena natura que constituïssen un equipament municipau o ne formen part.
3au. Es plages
4au. Es camins de ronda.
c) Ordenacion detalhada: eth conjunt de determinacions des plans urbanistics que comprenen, entre d’auti, es qualificacions deth solèr damb era definicion des espacis urbans d’usatge public, e tanben es sòns paramètres reguladors.
d) Elements d’urbanizacion: quinsevolh component des òbres d’urbanizacion, referent ath provediment e era distribucion d’aigua, eth sanejament, era captacion e era distribucion d’energia, es telecomunicacions, era seguretat e era senhalizacion viàries, era jardineria e era pavimentacion, e toti es elements que materializen es indicacions des plans urbanistics e es projèctes d’urbanizacion.
e) Mobiliari urban: eth conjunt d’elements mòbles existents enes espacis urbans d’usatge public, enes parcs e enes plages, superposadi o adorsadi as elements d’urbanizacion o de edificacion, com pòden èster pilons, paus de senhalizacion, cabines telefoniques, paperères, bósties, bancs e d’auti elements analògs.
Article 7. Condicions d’accessibilitat des espacis urbans d’usatge public de naua construccion

1. Era planificacion e era urbanizacion des espacis urbans d’usatge public n’an de garantir era accessibilitat, mejançant eth planejament generau, eth planejament derivat e es auti esturments d’ordenacion e d’execucion urbanistiques, d’acòrd damb es critèris establits per aguesta lei e pera corresponenta normativa de desplegament.
2. Eth planejament urbanistic, es projèctes d’urbanizacion e es projèctes d’òbres ordinàries an d’includir ena memòria deth projècte un apartat justificatiu deth compliment des condicions d’accessibilitat, qu’a de tier en compde, se s’escatz, era vinculacion deth sector afectat damb es sectors limitròfs.
Article 8. Condicions d’accessibilitat des espacis urbans d’usatge public existents

Es espacis urbans d’usatge public consideradi existents d’acòrd damb çò qu’establís er apartat 1 dera disposicion transitòria tresau, e tanben es installacions de servicis e eth mobiliari urban respectius, s’an d’anar adaptant segons es determinacions deth plan municipau d’accessibilitat elaborat per ens locau e, en toti es cassi, es intervencions que s’i hèsquen an de complir es ajusti rasonables e es terminis establits per aguesta lei e pera corresponenta normativa de desplegament.
Article 9. Condicions d’accessibilitat des espacis naturaus d’usatge public

Enes espacis naturaus, aquiu a on se desvolopen activitats adreçades ar usatge public, s’an de preveir itineraris de pedanhs e servicis accessibles, enes cassi e dera forma que sigue tecnicament possibla, de manèra que se combine eth respècte ath mèdi ambient damb eth dret de totes es persones a gaudir dera natura, d’acòrd damb es plans d’accessibilitat a qué hè referéncia er article 45.
Article 10. Elements d’urbanizacion e mobiliari urbà

1. Es elements d’urbanizacion e de mobiliari urban que s’installen enes espacis urbans d’usatge public, ja sigue enes espacis viaris, ja sigue enes espacis liures, an de complir es condicions d’accessibilitat establides pera normativa, e an de garantir tostemp itineraris de pedanhs accessibles.
2. Era proporcion d’unitats accessibles qu’an d’auer es elements d’urbanizacion e eth mobiliari urban, e es caracteristiques deth dessenh, der emplaçament e der espaci d’interaccion, s’an de determinar per reglament.
Article 11. Elements provisionaus

1. Es elements que s’installen d’ua manèra provisionau enes espacis urbans d’usatge public, autant enes espacis viaris coma enes espaci liures, s’an de plaçar e senhalizar de manèra que se garantisquen es condicions d’accessibilitat e de seguretat as persones damb discapacitat.
2. Es òbres an de dispausar des mieis de proteccion e de senhalizacion que siguen de besonh, sense envadir es itineraris de pedanhs accessibles tostemp que sigue possible, e s’an d’abilitar itineraris o passi alternatius, s’escatz, pr’amor de mantier es condicions d’accessibilitat e de seguretat.
Capitol II. Accessibilitat ena edificacion
Article 12. Definicions

As efèctes de çò que dispause aguesta lei, se compren per:
a) Edificacion: era part d’un edifici, er edifici o eth conjunt d’edificis damb identitat pròpria que se pòden destinar a diuèrses finalitats. Ena edificacion, i son comprenudes es installacions fixes e er equipament pròpri e tanben es elements d’urbanizacion interior dera parcela o deth terren que son adcrits ar edifici. Eth terme edifici se ten damb eth madeish significat qu’eth que s’indique entath tèrme edificacion, en tot includir-i es elements que i son comprenudi.
b) Abitatge: quinsevolha edificacion fixa destinada a residéncia de persones fisiques, includits es espacis e es servicis comuns der immòble en qué ei plaçat e es annèxes que i son vinculadi, d’acòrd damb es condicions qu’establís era normativa en matèria d’abitatge.
c) Edifici plurifamilhar: er edifici que conten diuèrsi abitatges independents, en desvolopament verticau o orizontau, que compartissen espacis comuns o elements estructuraus.
d) Edifici o establiment d’usatge privat disparièr der abitatge: er edifici o establiment non destinat ar usatge residenciau d’abitatge ath quau sonque an accès, pes caracteristiques dera activitat que s’i desvolope, sigue industriau, professionau o de caractèr analòg, es titolars dera activitat o es persones que i trebalhen.
e) Edifici o establiment d’usatge public: er edifici o establiment susceptible d’èster usat per un nombre indeterminat de persones o peth public en generau, sigue o non per miei deth pagament d’un prètz, ua taxa, ua quòta o ua auta contraprestacion. Es locaus sociaus o es destinats as activitats d’ua associacion son establiments d’usatge public.
f) Espacis e zònes d’usatge comunitari: es espacis ath servici d’un edifici o un conjunt d’edificis e a disposicion des sòns usatgèrs d’ua manèra compartida.
g) Grana reabilitacion: eth conjunt d’òbres que consistissen en esbaussament d’un edifici en tot sauvar-ne sonque es façades o constituïssen ua actuacion globau qu’afècte era estructura o er usatge generau der edifici.
Article 13. Condicions d’accessibilitat des edificis de naua construccion
1. Es edificis e es establiments de naua construccion d’usatge public, autant de titolaritat publica coma privada, an de dispausar d’itineraris de pedanhs accessibles que comuniquen es diuèrsi espacis d’usatge public entre eri e damb era via publica. Es espacis d’usatge public an de garantir es condicions d’accessibilitat entà qu’es persones damb discapacitat poguen gaudir es activitats que s’i desvolopen d’ua manèra autonòma e en egalitat de condicions qu’era rèsta d’usatgèrs. Es espacis d’usatge privat an de garantir es condicions d’accessibilitat que siguen establides per reglament.
2. Es edificis de naua construccion d’usatge privat non destinadi a abitatge an de dispausar d’itineraris de pedanhs accessibles que permeten era connexion des elements privatius damb era via publica e damb es dependéncies d’usatge comunitari.
3. Es edificis de naua construccion damb usatge d’abitatge plurifamilhar an de dispausar d’itineraris de pedanhs accessibles que permeten era connexion entre era via publica, era entrada a cada abitatge e es dependénceis e zònes d’usatge comunitari. Enes supòsits que siguen establits per reglament, er itinerari de pedanhs accessible que connècte era via publica e era entrada de cada abitatge se pòt remplaçar pera prevision d’un espaci sufisent que permete en futur d’installar-i es productes de supòrt que calguen enta hèr accessible er itinerari.
4. Es edificis de naua construccion damb usatge d’abitatge unifamilhar que non dispausen d’un itinerari de pedanhs accessible que permete era connexion entre era via publica e era entrada ar abitatge an de preveir un espaci sufisent que permete en futur d’installar-i es productes de supòrt que siguen de besonh.
5. Es conjunts residenciaus formadi en edificis de naua construccion per abitatges unifamilhars se considèren edificis plurifamilhars per çò que hè as condicions d’accessiblitat qu’an de complir es zònes comunes.
6. Es abitatges naui an de complir es condicions d’accessibilitat e de mobilitat qu’establissen es normatives d’abitabilitat e d’accessibilitat entà qu’es persones damb discapacitat poguen hèr-ne usatge e s’i poguen mòir.
7. Es complèxes formadi per un conjuntd’edificis connectadi entre eri an d’auer itineraris de pedanhs accessibles entà qu’es persones damb discapacitat poguen desplaçar-se entre es edificis.
8. As edificis existents que siguen objècte d’ua actuacion de grana reabilitacion les son aplicables es madeishes condicions d’accessibilitat qu’as edificis naus.
Article 14. Resèrva d’abitatges entà persones damb discapacitat

1. Sens perjudici de çò qu’establís era Lei 18/2007, deth 28 de deseme, deth dret ar abitatge, enes programacions annaus d’abitatges de promocion publica, enes projèctes d’abitatges de quinsevolh aute caractèr que construïsquen, promòiguen o subvencionen administracions publiques o entitats deth sector public e enes promocions d’abitatges d’iniciativa privada que s’acuelhen ara qualificacion d’abitatge damb proteccion oficiau, exceptat des abitatges entà usatge pròpri promoigudi per cooperatives o comunitats de proprietaris, s’a de reservar un percentatge d’unitats entà èster aucupat per persones damb discapacitat o damb mobilitat redusida non inferiora a çò que determine era normativa relativa as drets des persones damb discapacitat.
2. Es promotors privadi d’abitatges damb proteccion oficiau, enes projèctes que presenten entà que s'apròven, n’an de reservar un percentatge non inferior a çò qu’establís eth tèxte rehonut dera Lei generau de drets des persones damb discapacitat e dera sua inclusion sociau, aprovat peth Reiau decrèt legislatiu 1/2013, deth 29 de noveme, o era normativa que lo modifique o lo substituïsque, a persones damb discapacitat, exceptat des abitatges entà usatge pròpri promoigudi per cooperatives o comunitats de proprietaris.
3. Es promotors privadi d’abitatges damb proteccion oficiau pòden remplaçar es adaptacions interiores des abitatges reservadi a persones damb discapacitat per un depòsit de garanties economiques, que quan se constituïsque era qualificacion definitiva a de garantir eth compliment des òbres d’adaptacion, se non a transcorrut eth termini de resèrva. En aguest supòsit, es abitatges reservadi an d’auer previstes es solucions constructives que permeten de dotar-les des condicions d’accessibilitat avientes, d’acòrd damb çò que sigue establit per reglament.
4. Es requisits entà accedir as abitatges reservadi a persones damb discapacitat se determinen per reglament e, se s’acabe eth termini establit sense que i age sollicituds sufisentes entà curbir era ofèrta, pòden èster aquerits per entitats publiques o privades sense afan de lucre en termini establit, entà destinar-les ar usatge sociau d’abitatges d’acuelhuda residenciau d’acòrd damb era cartèra de servicis sociaus vigenta o a d’autes programes establits de vida independenta, tostemp qu’agen coma finalitat era proteccion des persones damb discapacitat.
5. Es collectius de persones damb discapacitat an de dispausar dera informacion adequada e de besonh sus era ofèrta disponibla d’abitatges reservadi e sus es procediments de gestion e d’aquisicion.
Article 15. Condicions d’accessibilitat des edificis existents

1. Es edificis e es establiments consideradi existents d’acòrd damb çò qu’establís er apartat 2 dera disposicion transitòria tresau an d’arténher progressivament es condicions d’accessibilitat que permeten as persones damb discapacitat d’accedir-i e hèr-ne usatge, d’acòrd damb es principis d’ajusti rasonables e de proporcionalitat. S’an de determinar per reglament es terminis e es condicions entad aguesta adaptacion.
2. Es actuacions d’ampliacion o de reforma en edificis existents, publics o privats, s’an d’amiar a tèrme de manèra qu’es itineraris de pedanhs e es espacis d’usatge public o comunitari afectadi pera actuacion complisquen es condicions d’accessibilitat avientes as besonhs des usatgèrs e tanben as possibilitats der espaci. En cap de cas aguestes òbres pòden deteriorar es condicions d’accessibilitat preexistentes.
3. Es conjunts residenciaus formadi en edificis existents per abitatges unifamilhars se considèren edificis plurifamilhars per çò que hè as condicions d’accessibilitat qu’an de complir es zònes comunes.
4. Enes edificis e es establiments existents que siguen objècte d’actuacions d’ampliacion o de reforma qu’afècten un percentatge dera superfície iniciau superior ath que sigue establit per reglament, o que siguen objècte de cambi d’usatge, d’activitat o de titularitat o de contraròtle subervengut per tercèrs, d’acòrd damb era normativa de comèrç, s’i an de hèr es òbres de besonh pr’amor d’adequar-les as condicions d’accessibilitat que siguen determinades per reglament entà cada supòsit, en foncion der usatge, era superfície e era intervencion, d’acòrd damb eth principi de proporcionalitat. Enes cassi de cambi de titolaritat o de contraròtle subervengut per tercèrs, era adequacion sonque ei exigibla se se tracte d’establiments de granes dimensions enes quaus es òbres se valoren coma assumibles e justificades.
5. Enes edificis e establiments existents que non siguen pas objècte de cap des actuacions indicades enes apartats 1, 2, 3 e 4, s’an de determinar per reglament es condicions d’accessibilitat e es terminis que s’an de complir entà artenher-les.
6. Enes edificis que se sosmeten a ampliacion o reforma, es elements existents qu’entà arténher era condicion d’accessibles requerisquen mieis tecnics o economics que compòrten ua carga desproporcionada an d’èster aumens practicables. Enes cassi en qué aguesta condicion tanpòc non sigue possibla, se pòden adméter entà determinadi usatges solucions alternatiues que permeten era maxima accessibilitat possibla.
7. Es edificis que s’an construït o reformat segons es condicions qu’establís eth Decrèt 135/1995, deth 24 de març, de desplegament dera Lei 20/1991, deth 25 de noveme, de promocion dera accessibilitat e de supression de barrères arquitectoniques, e d’aprobacion deth còdi d’accessibilitat, se compren que complissen ues condicions d’accessibilitat sufisentes entà complir es exigéncies establides per aguesta lei, tostemp que se hèsquen es modificacions addicionaus que se determinen per reglament, entà garantir que non se discrimine ad arrés per rason de discapacitat.
Article 16. Edificis damb valor istoricoartistic

Es edificis declarats bens protegits coma ben culturau d’interès nacionau o includits en catalògs municipaus o plans especiaus de proteccion per rason deth sòn valor istoricoartistic particular pòden adoptar es solucions alternatives que permeten d’arténher es melhors condicions d’accessibilitat possibles sense incomplir era normativa especifica reguladora d’aguesti bens e an d’incorporar es elements de melhora der usatge que non n’altèren eth caractèr o es valors pes quaus sigueren protegidi.
Article 17. Condicions d’accessibilitat des edificis plurifamilhars

1. Es zònes comunes des edificis plurifamilhars en qué residissen persones damb discapacitat, o persones mès granes de setanta ans, an d’auer condicions d’accessibilitat avientes as sòns besonhs d’accès ar abitatge, de comunicacion e d’interaccion damb er accèsar edifici quan siguen tecnicament possibles. Correspon ara comunitat de proprietaris, o ath proprietari unic der edifici, d’amiar a tèrme e sufragar es actuacions e es òbres d’adequacion que siguen de besonh.
2. Era execucion des òbres a qué hè referéncia er apartat 1 s’a d’amiar a tèrme d’ua manèra diligenta damb relacion ath grèuge o as persones afectades, e en tot cas en termini d’un an, se son òbres menores, o de dus ans, se son òbres majors, a compdar dera data der acòrd dera comunitat de proprietaris o, se s’escatz, dera data de notificacion dera resolucion administrativa o judiciau.
3. Eth termini qu’establís er apartat 2 entàs òbres majors se pòt ampliar se bèth un des proprietaris que forme part dera comunitat justifique qu’eth còst que se li impute per aguestes òbres supère eth 33 % des ingrèssi annaus dera sua unitat familhara e qu’aguesti ingrèssi son inferiors a 2,5 còps er indicador de renda de suficiéncia de Catalonha o er indèx que lo substituïsque.
Capitol III. Accessibilitat enes mieis de transpòrt
Article 18. Definicions

As efèctes de çò que dispause aguesta lei, se compren per:
a) Transpòrt public de viatgèrs: eth servici de transpòrt terrèstre o aerian de viatgèrs prestat per d’auti susceptible d’èster utilizat per ua pluralitat determinada o non de persones o peth public en generau entà poder desplaçar-se d’un lòc entà un aute, sigue o non per miei deth pagament d’un prètz, ua taxa, ua quòta o ua auta contraprestacion.
b) Transpòrt regular de viatgèrs: eth servici de transpòrt de viatgèrs que seguís uns itineraris preestablits e autorizadi, damb subjeccion a un calendari e uns oraris prefixadi.
c) Transpòrt discrecionau de viatgèrs: eth servici de transpòrt de viatgèrs non subjècte a uns itineraris, uns calendaris e uns oraris prefixadi.
d) Transpòrt adaptat de viatgèrs: eth miei de transpòrt accessible e assistit damb eth supòrt personau de besonh qu’a coma objècte eth traslat de persones damb discapacitat o damb ua depenença qu’an mobilitat redusida e eth besonh d’acompanhant e non pòden pas hèr usatge deth transpòrt public ordinari.
e) Miei de transpòrt: es veïculs, es naus o es autes unitats de parc mobil adreçadi ath transpòrt de viatgèrs, e tanben es edificis e espacis d’usatge public que cau entà prestar eth servici, en tot includir-i es infraestructures, sigue de superfície o sosterranhes.
Article 19. Condicions d’accessibilitat deth transpòrt public de viatgèrs

1. Es administracions publiques an de velhar perque eth sistèma de transpòrt public complisque es condicions d’accessibilitat que siguen de besonhn entà perméter a totes es persones de hèr-ne usatge damb seguretat, comoditat e autonomia, tenguent en compde d’ua manèra preferenta es besonhs des persones damb discapacitat, dera gent grana e de d’autes persones en situacion de vulnerabilitat.
2. Es provedidors deth servici de transpòrt regular de viatgèrs an de garantir era accessibilitat de toti es espacis e elements qu’intègren es mieis de transpòrt, enes tèrmes que determine er article 18.e, en tot includir-i es sistèmes d’informacion e de comunicacion damb es usatgèrs, e an de garantir tanben era accessibilitat des productes e es servicis d’usatge public que s’aufrisquen en aguesti espacis.
3. Es provedidors deth servici de transpòrt discrecionau de viatgèrs an de garantir es condicions d’accessibilitat des infraestructures e d’un percentatge minim d’unitats de transpòrt que garantisquen eth servici as persones damb discapacitat.
4. Es provedidors deth servici de transpòrt public de viatgèrs an de formar eth sòn personau sus era atencion as persones damb discapacitat, autant per çò que hè ath tracte coma per çò que hè ara utilizacion des mieis de supòrt. 
Article 20. Materiau mobil de naua aquisicion entath transpòrt public de viatgèrs

Es condicions d’accessibilitat qu’an de complir, en cas de naua aquisicion, es veïculs, es naus e es autes unitats deth parc mobil adreçat ath servici de transpòrt public de viatgèrs s’an de determinar per reglament entà cada classe de transpòrt, autant eth transpòrt regular coma eth transpòrt discrecionau.
Article 21. Plan d’implantacion dera accessibilitat enes mieis de transpòrt

1. Es administracions publiques competentes en encastre deth sistèma de transpòrt public en Catalonha an d’elaborar e mantier actualizat un plan d’implantacion progressiua dera accessibilitat des mieis de transpòrt destinadi ath transpòrt public de viatgèrs. Aguest plan a de fixar es condicions entà amiar a tèrme d’ua manèra progressiua era substitucion o era adaptacion que calguen des veïculs, es naus e es autes unitats deth parc mobil destinat ath servici de transpòrt public de viatgèrs; a de definir eth calendari d’execucion des òbres de besonh entà adaptar es espacis, es edificis e es infraestructures as condicions d’accessibilitat que determine er article 19, damb es autorizacions que siguen preceptives d’acòrd damb era legislacion sectoriau aplicabla, e a de determinar es mesures que s’an d’adoptar entà dotar eth servici de transpòrt des condicions sufisentes entà garantir era egalitat des usatgèrs, sense discriminacion per rason de quinsevolh tipe de diuersitat foncionau.
2. Sens perjudici de çò qu’establís era normativa sectoriau, e sens perjudici qu’es actuacions determinades peth plan d’implantacion progressiua dera accessibilitat des mieis de transpòrt a qué hè referéncia er apartat 1 siguen preceptives en cas d’òbres majors, s’an de fixar terminis maxims entà adaptar o substituir es unitats deth parc mobil destinat ath servici de transpòrt de viatgèrs e entà adequar es infraestructures e es servicis des diuèrsi mieis de transpòrt public. Atau madeish, s’a d’establir per reglament un percentatge de taxis accessibles, e un increment progressiu entà artenher-lo, entà curbir es besonhs de desplaçament des persones damb mobilitat redusida.
Capitol IV. Accessibilitat des productes
Article 22. Definicions

As efèctes de çò que dispause aguesta lei, se compren per:
a) Productes d’usatge public: es bens mòbles que pòden èster utilizadi en generau per quinsevolha persona, ja sigue pagant, ja sigue de franc. Includís, entre d’auti elements, eth mobiliari, es maquines expenedures o automatiques e es imprèssi en papèr.
b) Productes de consum: es bens mòbles que pòden èster aquerits pes consumidors e que se destinen a usatge particular.
Article 23. Condicions d’accessibilitat des productes

1. Es administracions publiques an de garantir productes accessibles enes servicis qu’aufrissen e an d’exigir qu’aguesti productes tanben siguen disponibles enes servicis qu’an externalizat. En aguest darrèr cas, correspon as empreses, es entitats e es organismes que prèsten aguesti servicis publics de garantir era accessibilitat des productes que meten a disposicion dera ciutadania.
2. S’an d’establir per reglament es condicions d’accessibilitat qu’an d’auer es productes d’usatge public entà facilitar-ne er usatge as persones damb discapacitat e es mesures entà qu’es productes de consum incorpòren critèris de dessenh universau. Atau madeish, s’an d’adoptar sistèmes que garantisquen as persones damb discapacitat visuau o sord-ceguesa er accès as donades d’especiau transcendéncia, coma era identificacion e era data de caducitat des productes, era informacion sus es allergogèns des aliments, era informacion mès relevanta des productes perilhosi e era informacion des prospèctes des productes farmaceutics.
Capitol V. Accessibilitat des servicis
Article 24. Definicions

As efèctes de çò que dispause aguesta lei, se compren per:
a) Servicis publics: es servicis que prèsten es administracions publiques, per miei de gestion pròpria o aliena, exceptuant-ne es mieis de transpòrt, que son objècte deth capitol III, e es servicis que, non necessàriament prestadi pes administracions publiques, s’aufrissen ara comunitat en generau e son consideradi servicis essenciaus o d’interès generau, entre es quaus s’includissen eth forniment electric, d’aigua o de gas e es telecomunicacions.
b) Servicis d’usatge públic: es que, independentament dera sua titularitat, se meten a disposicion deth públic e poden èster contractats o gaudits d’ua manèra individuau o col·lectiva, com ara es servicis de salut, es servicis sociaus, es servicis educatius, universitaris e de formacion tecnicoprofessionau, es servicis culturaus, es servicis d’ostalaria, es servicis comerciaus, es servicis d’emergéncies, es servicis d’informacion e de comunicacion o es servicis esportius.
Article 25. Condicions d’accessibilitat des servicis publics

1. Es administracions publiques e es provedidors de servicis publics an d’aufrir servicis accessibles, autant per çò que hè ar usatge coma per çò que hè ara informacion que se facilite damb relacion ad aguesti servicis.
2. Es administracions publiques an de velhar perque es servicis era gestion des quaus s’a externalizat complisquen es condicions d’accessibilitat que siguen establides per reglament. En aguest cas, es empreses, es entitats e es organismes que prèsten aguesti servicis publics an de garantir que se complisquen aguestes condicions.
3. Es administracions publiques e es provedidors de servicis publics an d’informar enes sues planes web sus es condicions d’accessibilitat des servicis qu’aufrissen e sus es mieis de supòrt disponibles e an de promòir en toti es encastres er usatge de tecnologies dera informacion e era comunicacion que faciliten era relacion damb es persones damb requeriments especifics d’accessibilitat qu’an dificultats entà desplaçar-se o non pòden pas gaudir d’ua atencion presenciau.
Article 26. Condicions d’accessibilitat des servicis d’usatge public

1. Es provedidors de servicis d’usatge public an de prestar as usatgèrs qu’ac requerisquen informacion accessibla sus es servicis, qu’an d’auer disponibla en documents en format de lectura facila, en sistèma Braille, damb letra ampliada o damb sistèmes alternatius.
2. Es provedidors de servicis d’usatge public que, pes caracteristiques dera activitat, an de dispausar d’ua proporcion de places, unitats o elements accessibles, an de preveir es mecanismes de gestion adequadi entà garantir qu’aguestes places, aguestes unitats o aguesti elements demoren disponibles entàs persones a qui van adreçadi enquia que non s’age agotat era rèsta der aforament o era capacitat der establiment, e an d’aufrir uns prètzi e ues condicions d’accès as persones damb requeriments especifics d’accessibilitat que non les discriminen negativament ara ora d’utilizar eth servici.
3. Er exercici deth dret d’admission non se pòt pas utilizar entà empedir, restringir o condicionar er accès d’arrés per rason de discapacitat. 
4. Es provedidors de servicis d’usatge public de naua creacion an de garantir es condicions d’accessibilitat entà que totes es persones ne poguen hèr usatge e non se discrimine ad arrés per rason de discapacitat.
5. Es provedidors de servicis d’usatge public existents an d’adoptar es mesures que calguen entà arténher progressivament es melhores condicions d’accessibilitat possibles, d’acòrd damb eth principi d’ajusti rasonables e, s’escatz, d’acòrd damb es plans d’accessibilitat a qué hè referéncia er article 46.
6. Es mieis de comunicacion audiovisuaus an d’incorporar graduaument es sistèmes d’audiodescripcion, de subtitulacion e d’interpretacion dera lengua de signes entà hèr-ne accessibla era programacion.
7. Es empreses distribuïdores d’òbres cinematografiques e audiovisuaus an d’incorporar graduaument sistèmes de sostitolacion e d’audiodescripcion e, en cas dera distribucion digitau, sistèmes d’audionavegacion, enes terminis que siguen fixadi per reglament.
8. Es entitats financères an de garantir as persones damb discapacitat qu’es sistèmes tecnologics siguen accessibles e es servicis qu’aufrissen respècten era confidencialitat.
9. Es establiments e servicis d’usatge public que siguen determinadi per reglament an d’auer a disposicion deth public e des organismes inspectors un document qu’informe des condicions d’accessibilitat de qué dispausen. S’an d’establir per reglament eth contengut, es caracteristiques e era tramitacion d’aguest document.
Article 27. Formacion deth personau d’atencion ath public

1. Es administracions publiques an de preveir era formacion que calgue entà qu’eth personau d’atencion ath public des servicis qu’aufrissen o que’n depenen age es coneishements adequadi entà adreçar-se e dar supòrt as persones damb diuersitat foncionau.
2. Es servicis d’usatge public que dispausen de plans de formacion entath personau d’atencion ath public i an d’includir era informacion sus era atencion as persones damb discapacitat e sus era utilizacion des productes de supòrt qu’agen a disposicion des usatgèrs.
Article 28. Dret a recéber ua atencion personalizada

1. Eth personau d’atencion ath public a de prestar orientacion e ajuda personalizada as persones damb discapacitat qu’ac solliciten, se se requerís entà poder utilizar eth servici.
2. Es administracions publiques an de promòir acòrds entà auançar ena reduccion des despenes de gestion ena crompa en linha entàs persones damb discapacitat.
Capitol VI. Accessibilitat ena comunicacion
Article 29. Definicions

As efèctes de çò que dispause aguesta lei, se compren per:
a) Comunicacion: eth procès en qué s’escàmbie informacion entre un emissor e un receptor. En foncion deth sentit per miei deth quau se percep eth messatge, era comunicacion pòt èster:
1r. Auditiva: comunicacion ena quau eth messatge se percep per miei deth sentit dera audida.
2au. Tactila: comunicacion ena quau eth messatge se percep per miei deth sentit deth tacte. Includís eth sistèma de lectoescriptura Braille, es simbèus e grafics en relèu, es letres màgers ena palma dera man, er alfabet dactilologic tactil e ena palma dera man e era lengua de signes damb supòrt tactil.
3au. Visuau: comunicacion ena quau eth messatge se percep per miei deth sentit dera vista. Includís eth sistèma grafic alfabetic e simbolic, qu’ei eth sistèma que se represente per miei de signes, letres, grafismes, simbèus e d’autes representacions pariones en quinsevolh tipe de supòrt materiau, electronic o telematic; es senhaus lumenoses, que son es pannèus lumenosi o lums qu’avisen de perilh o emergéncia en territòri, ena edificacion e en transpòrt, e era lengua de signes.
b) Lengües oraus: es sistèmes de comunicacion verbau qu’an transcripcion escrita, pròpris d’ua comunitat de persones. Son es lengües utilizades pes persones sordes o sord-cègues que se comuniquen oraument.
c) Lengües de signes: es sistèmes lingüistics de modalitat gestuau e visuau pròpris des persones sordes signantes, que tanben utilizen, damb diuèrses adaptacions segons era sua situacion sensoriau, es persones sord-cègues.
d) Lengües de signes damb eth supòrt des mans o a distància: es sistèmes lingüistics des persones sord-cègues, en qu’era comunicacion se hè per miei d’un guida interprèt o un mediador en sord-ceguesa. S’utilize eth sistèma dactilologic, eth sistèma de signes damb supòrt tactil, eth tacte e era proximitat entre andues persones.
e) Mieis de supòrt ara comunicacion orau: es metòdes especifics entà estimular era audicion e es recorsi tecnologics utilizadi pes persones sordes o sord-cègues que permeten er accès ara audicion, era comprension e era expression verbau e escrita dera lengua orau. Aguesti mieis includissen es audiofòns, es implants auditius, es emissores de freqüéncia modulada, es bucles o anèths magnetics, era sostitolacion e era lectura labiau.
f) Productes de supòrt ara comunicacion visuau: es metòdes especifics entà facilitar as persones damb discapacitat visuau era percepcion e era comprension dera informacion visuau. S’i includissen es productes següents:
1r. Productes de supòrt optics e electronics: dispositius basadi en un sistèma optic o electronic qu’amplien o apròpen es imatges e permeten d’optimizar eth rendiment visuau des persones damb baisha vision.
2au. Productes de supòrt que transformen era informacion visuau en lenguatge sonor: dispositius, equips, esturments, recorsi tecnologics, programari e quinsevolha auta ajuda que transforme era informacion visuau en lenguatge sonor e facilite as persones damb discapacitat visuau er accès ad aguesta informacion.
3au. Productes de supòrt que transformen era informacion visuau en informacion tactila: dispositius, equips, esturments, recorsi tecnologics, programari e quinsevolha auta ajuda que transforme era informacion visuau en informacion tactila e facilite as persones damb discapacitat visuau er accès ad aguesta informacion.
g) Modalitat educativa orau: eth tipe d’escolarizacion ordinària entàs escolans damb discapacitat auditiva en qué era lengua veïculara de comunicacion e d’aprentissatge ei exclusivament era lengua orau e escrita.
h) Modalitat educativa bilingua: eth projècte educatiu en qué coexistissen era lengua de signes catalana, coma matèria d’estudi e lengua veïculara ena comunicacion e er accès ath curriculum escolar, e es lengües oraus e escrites oficiaus, que tanben son objècte d’aprentissatge.
i) Materiaus de lectura facila: es qu’an estat elaboradi a partir des directritzes internacionaus d’Inclusion Europe, hilat europèu de representacion des persones damb discapacitat intellectuau, e der IFLA, federacion internacionau d’associacions de bibliotèques, e que promòn ua simplificacion des tèxtes damb er objectiu de hèr-les accessibles a tota era ciutadania, simplificacion que consistís en emplec d’un lenguatge planèr e dirècte, un contengut assequible entàs destinataris e un dessenh qu’armonize contengut e formes.
Article 30. Drets des persones damb discapacitat auditiva que se comuniquen en lengua orau

Se reconeish era modalitat de lengua orau e es mieis de supòrt ara comunicacion orau coma eth sistèma majoritàriament utilizat entara comunicacion pes persones sordes o sord-cègues, e eth dret d’aguestes persones e des sues familhes o tutors de decidir liurament er aprentissatge e era utilizacion dera lengua orau e es mieis de supòrt ara comunicacion orau.
Article 31. Drets des persones damb discapacitat auditiva que se comuniquen en lengua de signes

Se reconeish era lengua de signes catalana coma era lengua des persones sordes o sord-cègues signantes en Catalonha, d’acòrd damb çò qu’establís era legislacion dera lengua de signes catalana e era normativa d’accessibilitat que la complemente.
Article 32. Condicions d’accessibilitat ena comunicacion en encastre der ensenhament

1. Eth departament competent en matèria d’ensenhament a de garantir as escolans damb discapacitat sensoriau, ja sigue auditiva, ja sigue visuau, ja sigue auditiva e visuau ar encòp, e tanben as escolans damb dificultats de lectura o de comprension grèus, un procès educatiu enes condicions adequades que tengue en compde era diuersitat foncionau e permete d’ajustar er accès ara comunicacion e eth curriculum as besonhs de cada cas.
2. Damb relacion as escolans damb discapacitat, eth departament competent en matèria d’ensenhament:
a) A de garantir as familhes o es tutors des mainatges damb discapacitat auditiva era informacion sus es modalitats educatives entara sua escolarizacion, entà que poguen escuélher liurament entre era modalitat educativa orau o era bilingüe enes centres que se determinen, e a de garantir er aprentissatge e er usatge dera modalitat escuelhuda.
b) A de garantir er aprentissatge e er usatge deth sistèma de lectoescriptura en Braille as escolans cècs, as escolans sord-cècs e as escolans damb discapacitat visuau grèu, enes cassi en que se valore coma adequat, e a de garantir es adaptacions que calguen entà qu’es aules complisquen es condicions que permeten as escolans damb baisha vision d’apréner en sistèmes de lectoescriptura tinta e visuaus, d’acòrd damb es circonstàncies e es besonhs des escolans damb discapacitat visuau.
c) A de garantir er accès a materiaus educatius en format de lectura facila e damb letra ampliada as escolans qu’an dificultats de lectura per rason de discapacitats cognitives, transtorns der aprentissatge o d’auti factors causaus, e a de garantir qu’es professionaus qu’an d’atier aguesti escolans coneishen es estratègies d’aprentissatge e es ajudes tecniques adequades entad aguesti cassi.
3. Eth departament competent en matèria d’ensenhament a de difóner eth respècte as persones sordes o sord-cègues que se comuniquen en lengua orau e eth coneishement e era existéncia d’aguesta modalitat e des mieis de supòrt ara comunicacion orau, lingüistics e tecnologics, e a d’establir plans de formacion especifics entà garantir qu’eth personau docent e es professionaus qu’an d’atier es escolans damb discapacitat sensoriau, ja sigue discapacitat auditiva, ja sigue discapacitat visuau, ja sigue sord-ceguesa, agen era formacion adequada.
4. Eth Govèrn a de priorizar acòrds de recerca damb es universitats e er Institut d’Estudis Catalans sus er aprentissatge deth catalan entàs persones sordes que se comuniquen oraument, sens perjudici de poder acordar-ne damb d’autes institucions o entitats que tanben hèsquen recerca en aguest encastre.
5. Eth Govèrn a de garantir eth compliment de çò que dispausen es apartats 3 e 4 entàs persones sordes o sord-cègues signantes, d’acòrd damb çò qu’establís era Lei 17/2010, deth 3 de junh, dera lengua de signes catalana.
6. Es administracions publiques pòden cooperar damb es universitats e es centres d’ensenhament non reglats e es entitats associatives entà facilitar er usatge dera lengua orau, des mieis de supòrt ara comunicacion orau e dera lengua de signes catalana.
7. Eth Govèrn a de promòir acòrds damb es universitats entà fomentar era recerca de naues metodologies pedagogiques entàs persones damb discapacitat e era recerca en encastre des tecnologies emergentes en matèria d’accessibilitat.
Article 33. Accessibilitat ena comunicacion ena relacion damb es administracions publiques e damb es provedidors de servicis publics

1. Es administracions publiques an de garantir eth dret ar usatge dera lengua orau e es mieis de supòrt ara comunicacion orau entà qu’es persones sordes que se comuniquen oraument poguen accedir as servicis publics en condicions d’egalitat d’acòrd damb era normativa d’accessibilitat qu’ac regule.
2. Es administracions publiques an de garantir eth dret ar usatge dera lengua de signes catalana e an d’establir es condicions entar aprentissatge, era docéncia, era recerca e era interpretacion en aguesta lengua, d’acòrd damb çò que dispause era Lei 17/2010, deth 3 de junh, dera lengua de signes catalana.
3. Es administracions publiques e es provedidors de servicis publics an de facilitar as persones damb discapacitats sensoriaus qu’ac requerisquen er accès ara informacion, especiaument era mès relevanta, mejançant era utilizacion de sistèmes e mieis que combinen era informacion auditiva, era tactila e era visuau. Tanben an de promòir que tèxtes d’interès public e formularis d’usatge freqüent s’aufrisquen en format de lectura facila, en sistèma Braille, damb letra ampliada o damb d’auti sistèmes alternatius, e qu’es targetes acreditatives dera condicion d’usatgèrs de servicis publics incorpòren eth sistèma Brailla e era letra ampliada entà facilitar-ne era identificacion.
4. Es administracions publiques e es provedidors de servicis publics an de hèr accessibla era informacion que balhen per miei d’Internet. Es planes web an de complir, minimom, eth nivèu d’accessibilitat que se determine e an de contier era informacion referenta ad aguest nivèu e era data en qué se hec era darrèra revision des condicions d’accessibilitat. S’an d’incorporar, progressivament, as tecnologies dera informacion e era comunicacion que s’utilizen, es auanci e es sistèmes naui que favorisquen era accessibilitat ena comunicacion.
Article 34. Condicions d’accessibilitat des elements d’informacion e de senhalizacion

1. Es espacis e es servicis d’usatge public an de dispausar des elements d’informacion e de senhalizacion, autant enes espacis interiors coma exteriors, que permeten as persones damb discapacitat de percéber era informacion relevanta d’ua manèra autonòma, e an de dispausar tanben des mieis de supòrt adequadi entà facilitar-les era comunicacion e era interaccion basiques e essenciaus entar usatge deth servici o er espaci nomentadi.
2. Es estudis de seguretat e es plans d’emergéncies des espacis e es servicis an de determinar es procediments d’avís e es mieis de supòrt de besonh entàs persones damb discapacitat.
3. S’an de determinar per reglament es condicions d’accessibilitat qu’es elements d’informacion e de senhalizacion des espacis e es servicis d'usatge public an de complir en cada cas, segons siguen existents o s’installen de nau.
Capitol VII. Accessibilitat des activitats culturaus, esportives e de léser
Article 35. Condicions d’accessibilitat des activitats culturaus, esportives e de léser

1. Es activitats culturaus, esportives o de léser e es actes publics de naturalesa analòga an de garantir es sufisentes condicions d’accessibilitat ena comunicacion, progressivament, entà qu’es persones damb discapacitat fisica, sensoriau o intellectuau poguen gaudir-ne, comprener-les e participar-i, se s’escatz, e an d’aufrir era informacion mejançant un lenguatge entenedor, d’acòrd damb çò que sigue determinat per reglament segons eth tipe d’activitat.
2. Era Administracion a d’establir acòrds entà méter en practica plans d’accessibilitat en cadun des sectors culturaus, esportius o de léser, es quaus an de referir-se autant ara accessibilitat ena edificacion e ena comunicacion coma as contenguts o era ofèrta des servicis, e an de determinar entà cada cas quini son es mieis de supòrt que calen. Aguesti plans d’accessibilitat an de determinar era progressivitat des objectius en cadun des encastres e an de fixar es terminis entà artenher-les, en tot garantir ua ofèrta minima, basada en critèris de diuersitat culturau e d’equilibri territoriau. Aguesti plans s’an d’elaborar damb era participacion des agents e an d’establir mecanismes de seguiment e d’avaloracion.
3. Sens perjudici de çò qu’establís er apartat 2, eth Govèrn a d’establir per reglament es critèris minims qu’an de complir es equipaments e servicis culturaus, esportius e de léser per çò que hè ara accessibilitat.
4. Es provedidors des servicis culturaus, esportiu e de léser, autant des publics coma des privadi, an de garantir ua difusion corrècta dera ofèrta adreçada as persones damb discapacitat.
Capitol VIII. Mantienement dera accessibilitat
Article 36. Definicions

As efèctes de çò que dispause aguesta lei, se compren per:
a) Mantienement dera accessibilitat: eth conjunt de procediments de revision, de deteccion de problèmes e d’actuacion entà qu’es espacis, es servicis o es installacions demoren accessibles ath long deth temps e i age un mantienement sufisentament continuat des elements que calen entà qu’es condicions d’accessibilitat non amendrisquen o desapareishen. Eth mantienement dera accessibilitat a d’auer caractèr preventiu e correctiu.
b) Mantienement preventiu dera accessibilitat: eth conjunt d’actuacions periodiques e planificades que cau hèr entà esvitar eth deteriorament des elements implicadi enes condicions d’accessibilitat e garantir-ne eth foncionament optim.
c) Mantienement correctiu dera accessibilitat: es actuacions non programades entà resòlver es anomalies o es problèmes de foncionament que poguen gésser e suscitar conflictes enes condicions d’accessibilitat des elements afectadi.
d) Plan de mantienement dera accessibilitat: eth document qu’establís era programacion des actuacions de besonh entath mantienement preventiu dera accessibilitat des espacis e es edificis e prescriu es actuacions que s’an d’empréner en cas que’n calgue un mantienement correctiu.
Article 37. Mantienement dera accessibilitat enes edificis e es espacis de titolaritat publica

1. Es administracions responsables des edificis, espacis naturaus e espacis urbans d’usatge public an de mantier en corrècte estat es elements que’n garantissen era accessibilitat, d’acòrd damb era normativa, e an de dispausar d’un plan de mantienement dera accessibilitat.
2. Es intervencions de reforma e de modificacion des espacis d’usatge public e es activitats que s’i programen en cap de cas non pòden comportar un deteriorament enes condicions d’accessibilitat prèvies.
3. Es plecs de clausules tecniques des contractes de mantienement des infraestructures qu’amien a tèrme es administracions publiques an d’establir eth besonh d’auer un plan qu’especifique es condicions de mantienement preventiu e correctiu per çò que hè as elements que garantissen es condicions d’accessibilitat avientes.
4. Es administracions publiques an d’establir es mecanismes pertinents d’inspeccion, contraròtle, denóncia e sancion, s’escatz, entà hèr efectiu çò que dispause aguest article.
Article 38. Mantienement dera accessibilitat enes edificis e es espacis de titolaritat privada 

1. Correspon ath titolar dera activitat o, en cas des edificis d’usatge privat, ath proprietari o era comunitat de proprietaris de mantier en un estat corrècte es elements que hèn possible de complir es condicions d’accessibilitat enes espacis d’usatge public o comunitari establides per aguesta lei e pera corresponenta normativa de desplegament.
2. Es administracions publiques, en exercici des sues facultats de gestion d’activitats e usatges e d’autrejament, renovacion o revocacion de licéncies, an d’establir es mecanismes pertinents d’inspeccion, contraròtle, denóncia e sancion, s’escatz, entà hèr efectiu eth compliment des prescripcions der apartat 1.
Article 39. Contengut deth libre der edifici en matèria d’accessibilitat

Eth libre der edifici a qué hè referéncia er article 25 dera Lei 18/2007, deth 28 de deseme, deth dret ar abitatge, a de contier es requeriments en matèria d’accessibilitat, es solucions executades, es condicions d’usatge e es accions de besonh entà que se mantenguen es condicions d’accessibilitat. En cas des edificis d’abitatges, aguesta informacion s’a d’includir en manuau d’usatge e mantienement que forme part deth document d’especificacions tecniques.
Article 40. Mantienement dera accessibilitat deth transpòrt public de viatgèrs

Es administracions publiques e es empreses provedidores de servicis de transpòrt public de viatgèrs an d’includir enes sòns plans de gestion es actuacions de besonh entà garantir eth mantienement des condicions d’accessibilitat que corresponguen.
Article 41. Mantienement dera accessibilitat enes productes e es servicis d’usatge public

Es proprietaris e es provedidors de productes e servicis d’usatge public an d’adoptar es mesures pertinentes entà mantiener-ne es condicions d’accessibilitat.
Capitol IX. Plans d’accessibilitat
Article 42. Contengut des plans d’accessibilitat

1. Es administracions publiques an d’elaborar plans d’accessibilitat, en encastre des pròpries competéncies, qu’identifiquen e planifiquen es actuacions que calguen entà qu’eth territòri, es edificis, es mieis de transpòrt, es productes, es servicis e era comunicacion artenhen, per miei d’ajusti rasonables, es condicions d’accessibilitat establides per aguesta lei e pera corresponenta normativa de desplegament. Es administracions pòden includir era elaboracion d’aguesti plans enes contractes de servicis que subscriguen damb es entitats que gestionen servicis publics en regim de concession.
2. Es plans d’accessibilitat elaboradi pes ens locaus e es departaments dera Generalitat an de contier ua diagnòsi des condicions existentes; determinar es actuacions que calguen entà hèr accessibles es encastres nomentadi en apartat 1 que son dera sua competéncia; establir critèris de prioritat que permeten de decidir quines actuacions s’an d’executar en diuèrsi periodes; definir es mesures de contraròtle, de seguiment, de mantienement e d’actualizacion de besonh entà garantir que, un còp artenhudes es condicions d’accessibilitat, perduren ath long deth temps, e establir eth termini maxim entara sua revision, d’acòrd damb es critèris que siguen establits per reglament.
3. Cada municipi a d’auer un plan municipau d’accessibilitat qu’a d’includir toti es ambits e es territòris dera sua competéncia. Aguest plan d’accessibilitat, s’er ens locau ac considère pertinent, se pòt integrar en d’auti documents analògs, ja sigue de tipe generau, com ara eth Plan d’actuacion minicipau, ja sigue de tipe sectoriau, com ara eth Plan de mobilitat urbana. Eth Plan municipau d’accessibilitat pòt incorporar eth Plan de mantienement des espacis e es edificis de titolaritat publica a qué hè referéncia er article 37 o hèr referéncia ath sòn desvolopament en documents especifics, en foncion dera complexitat deth contengut. Atau madeish, eth Plan municipau d’accessibilitat se pòt completar damb plans sectoriaus que regulen actuacions en matèria d’accessibilitat en d’auti encastres de gestion municipau.
4. Es municipis limitròfs damb mens de dètz mil abitants cadun pòden optar per redactar un plan d’accessibilitat conjunt d’ambit supramunicipau. En aguest supòsit, correspon a cadun des municipis era aprobacion deth plan e era excucion des actuacions qu’afècten eth sòn territòri.
5. Es administracions locaus an de garantir un procès participatiu dera ciutadania, especiaument des diuèrsi collectius de persones damb discapacitat, ena elaboracion des plans municipaus d’accessibilitat. Eth document aprovat a d’includir era informacion sus aguest procès.
Article 43. Execucion e revision des plans d’accessibilitat

1. Era administracion dera Generalitat a de destinar annaument ua part deth sòn pressupòst d’inversion dirècta a suprimir es barrères ara accessibilitat existentes enes edificis d’usatge public dera sua titolaritat o sus es quaus dispause, per quinsevolh titol, deth dret d’usatge.
2. Cada departament dera Generalitat a d’includir ena sua memòria annau es actuacions destinades ath compliment de çò que dispause er apartat 1, es quaus s’an de recuélher en un informe que s’a de presentar ath departament competent en matèria de promocion dera accessibilitat.
3. Es ens locaus an de destinar ua part deth sòn pressupòst annau as actuacions de supression de barrères ara accessibilitat previstes en plan d’accessibilitat respectiu e, se dispausen d’un plan d’actuacion municipau, aguest a d’includir aguestes actuacions.
4. Es plans d’accessibilitat s’an de sosméter a revision enes supòsits següents: 
a) En complir-se eth termini qu’establisque cada plan.
b) Se s’apròven modificacions legislatives que n’afècten significativament eth contengut.
c) Se ven de besonh entà poder complir es objectius que determine cada plan.
5. Es plans municipaus d’accessibilitat s’an de revisar en cas de revision globau deth planejament urbanistic generau.
6. Es plans d’accessibilitat pòden èster objècte de modificacions parciaus e pòden incorporar naues actuacions o modificar era programacion, se se considère de besonh.
Article 44. Publicitat e informacion sus es plans d’accessibilitat

1. Es administracions publiques an de hèr publics es sòns plans d’accessibilitat per Internet o, en cas d’ua dificultat motivada, per quinsevolh aute miei que permete d’accedir-i, en tot utilizar es mecanismes entà garantir era participacion ciutadana, autant as persones interessades coma as entitats associatives de representacion des collectius de persones damb discapacitat.
2. Es administracions locaus an d’informar eth departament competent en matèria de promocion dera accessibilitat sus era aprobacion des plans d’accessibilitat e es sues revisions, e tanben des donades que se les requerisquen entà amiar a tèrme eth seguiment dera execucion d’aguesti plans.
Article 45. Plans d’accessibilitat des espacis naturaus

Es entitats e es organismes encargadi dera gestion des espacis naturaus d’usatge public an d’elaborar plans d’accessibilitat qu’establisquen es terminis entara adaptacion graduau d’aguesti espacis as condicions d’accessibilitat e planifiquen es mesures que s’an d’adoptar.
Article 46. Plans d’accessibilitat des servicis e equipaments d’usatge public e des centres de trebalh de grana afluéncia

1. Es provedidors de servicis d’usatge public, enes supòsits que siguen determinadi per reglament, atenent era dimension, es caracteristiques o era relevància sociau deth servici, an d’elaborar plans d’accessibilitat as servicis que prèsten.
2. Es equipaments o establiments d’usatge public e centres de trebalh de titolaritat privada damb nauta afluéncia de persones an de dispausar de plans d’accessiblitat enes supòsits que siguen determinadi per reglament, atenent-ne era superfície e era aucupacion e tenguent en compde era relevància dera activitat. Aguesti plans an de referir-se autant ara adaptacion des installacions e es equipaments coma ara formacion deth personau e ara actualizacion des plans de desplaçament d’empresa o de mobilitat.
Titol IV. Targeta de parcatge entà persones damb discapacitat
Article 47. Concèptes generaus

1. Era targeta de parcatge entà persones damb discapacitat ei eth document public qu’acredite eth dret dera persona que n’ei titolara a gaudir des facilitats de circulacion, d’estacionament e de parcatge entath veïcul automobil en qué se desplace, includits es veïculs de transpòrt adaptat de viatgèrs, d’acòrd damb es condicions que siguen establides per reglament.
2. Era targeta de parcatge entà persones damb discapacitat ei personau e intransferibla, e non ei pas valida cap de reproduccion deth document originau.
3. Es places de parcatge reservades entà persones damb discapacitat son espacis de parcatge destinadi ar usatge des persones titolares dera targeta de parcatge que regule aguest titol. Aguestes places an d’auer ues caracteristiques e ues dimensions avientes ara sua foncion e an d’èster senhalizades degudament.
4. Es places de parcatge reservades entà persones damb discapacitat pòden èster d’usatge generau, a disposicion de quinsevolh des titolars dera targeta a qué hè referéncia er article 47.1, o d’usatge individuau, destinades ar usatge exclusiu d’un titolar determinat dera targeta nomentada, d’acòrd damb es requisits que siguen establits per reglament. Es places d’usatge individuau son reservades ar usatge exclusiu deth titolar dera targeta e servissen sonque entàs veïculs que cònsten ena autorizacion.
Article 48. Beneficiaris

Pòden èster beneficiàries dera targeta de parcatge entà persones damb discapacitat es persones que supèren eth barem de mobilitat redusida que sigue establit pera normativa reguladora dera qualificacion e eth reconeishement deth grad de discapacitat, es autes persones fisiques que complisquen es requisits que siguen establits per reglament e es persones juridiques o entitats que prèsten eth servici de transpòrt adaptat de viatgèrs.
Article 49. Encastre d’aplicacion

1. Era targeta de parcatge entà persones damb discapacitat s’a d’ajustar ath modèu comunitari uniforme establit pera normativa europèa, de manèra que servisque as titolars d’ua targeta expedida en Catalonha entà acreditar pertot deth territòri dera Union Europèa eth sòn dret a gaudir des facilitats reconeishudes pera targeta analòga d’ambit europèu.
2. Es drets a qué hè referéncia er article 47.1 s’apliquen a totes es persones que circulen peth territòri de Catalonha que siguen titolars de targetes de parcatge analògues expedides dehòra de Catalonha de conformitat damb eth modèu comunitari uniforme establit pera normativa europèa. 
Article 50. Competéncies des administracions publiques

1. Eth departament competent en matèria de promocion dera accessibilitat a d’establir es modalitats de targetes de parcatge entà persones damb discapacitat e n’a de regular er usatge.
2. Eth departament competent en matèria de promocion dera accessibilitat a de fixar entà tot er encastre territoriau de Catalonha, damb relacion ara resèrva de places entà persones damb discapacitat, es condicions generaus entara concession de places d’usatge individuau. Era administracion locau pòt establir condicions addicionaus ena regulacion d’aguestes places.
3. Era administracion locau a de concedir era targeta a qué hè referéncia er article 47.1 as persones damb discapacitat que la solliciten e ne poguen èster beneficiàries d’acòrd damb er article 48, entà que poguen utilizar es places de parcatge reservades entad aguestes persones e gaudir des auti drets que conferís era targeta.
4. Es administracions locaus an de velhar, per miei des accions de seguiment e de vigilància que considèren pertinentes, per usatge corrècte des targetes de parcatge entà persones damb discapacitat, an d’adoptar es mesures que calguen entà esvitar-ne un mau usatge o un usatge fraudulent e an d’establir es sancions que escaiguen.
Article 51. Registre

1. Cada ens locau que concedisque o gestione targetes de parcatge entà persones damb discapacitat n’a d’auer un registre e a de facilitar ath departament competent en matèria de promocion dera accessibilitat es donades que se li requerisquen entà hèr-ne eth seguiment e eth contraròtle.
2. Es targetes de parcatge entà persones damb discapacitat s’an de numerar en tot seguir es critèris de codificacion que siguen establits peth reglament competent en matèria de promocion dera accessibilitat damb caractèr generau entà tot eth territòri de Catalonha.
3. Es administracions publiques an d’utillizar es mecanismes pertinents entà compartir es donades que calguen entara gestion des targetes de parcatge entà persones damb discapacitat, garantint en tot cas era proteccion des donades personaus.
Article 52. Usatge dera targeta de parcatge e des places reservades

1. Se considère usatge fraudulent dera targeta de parcatge entà persones damb discapacitat:
a) Eth hèt d’utilizar-la en abséncia deth titolar.
b) Eth hèt d’utilizar ua targeta damb donades manipulades o ua reproduccion o ua falsificacion deth document originau.
c) Eth hèt de reprodusir o falsificar targetes destinades ara comercializacion.
2. Er usatge fraudulent dera targeta de parcatge entà persones damb discapacitat pòt comportar era instruccion d’un expedient sancionador d’acòrd damb eth regim sancionador qu’establís eth titol VII, sens perjudici que pogue èster constitutiu de d’autes infraccions administratives o penaus.
Titol V. Dera promocion e era formacion
Article 53. Ajuts as actuacions de promocion dera accessibilitat

1. Eth Govèrn e es administracions publiques an de destinar partides de cada exercici pressupostari a actuacions de promocion dera accessibilitat e de supression de barrères ara accessibilitat, enes sòns encastres de competéncia, e an de velhar perque es collectius en situacion d’especiau vulnerabilitat o en risc d’exclusion sociau agen accès as productes de supòrt.
2. Pòden èster beneficiaris des mesures de foment a que hè referéncia er apartat 1 persones fisiques o juridiques e ens locaus. 
3. En cas de programes especifics adreçadi a finançar actuacions des ens locaus, ne pòden gaudir es ens locaus qu’agen aprovat eth plan municipau d’accessibilitat, d’acòrd damb çò qu’establís er article 42. Es actuacions programades en plan municipau d’accessibilitat corresponent an prioritat entara concession des ajuts.
4. Es departaments dera Generalitat, en encastre respectiu de competéncies, an de determinar era assignacion e era gestion des recorsi a qué hè referéncia er apartat 1 e an d’includir enes sòns programes de promocion, de foment o d’ajuts linhes de supòrt a actuacions en matèria d’accessibilitat.
5. Es departaments dera Generalitat an d’includir ena memòria annau es actuacions de promocion dera accessibilitat amiades a tèrme, e les an de recuélher en un informe qu’an de trasladar ath departament competent en matèria de promocion dera accessibilitat.
6. Eth Govèrn a de tier en compde eth compliment de çò qu’establís aguesta lei e, egalment, es esfòrci suplementaris a qué hè referéncia er article 55 en autrejament des subvencions destinades as ens locaus e as empreses privades o entitats sense anim de lucre.
Article 54. Mesures de promocion, de foment e de sensibilizacion

1. Es administracions publiques an de promòir mesures de supòrt e establir mesures d’accion positiva a favor des persones damb discapacitat e entara supression supression de barrères ara accessibilitat.
2. Es administracions publiques an de promòir era recerca, eth desvolopament e era innovacion en matèria d’accessibilitat damb er objectiu d’incrementar era autonomia personau e era seguretat des persones damb discapacitat, especiaument damb relacion ara via publica e er abitatge.
3. Era Generalitat, en encastre des sues competéncies, a de promòir era sensibilizacion dera ciutadania en matèria d’accessibilitat e a de fomentar eth concèpte dera accessibilitat coma un valor sociau e universau.
Article 55. Distintiu de qualitat

Eth Govèrn a de crear un distintiu o sagèth de qualitat pr’amor d’identificar e reconéisher es establiments, espacis o municipis qu’artenhen condicions d’accessibilitat notables, mès enlà des requeriments normatius, per çò que hè ara supression des barrères ara accessibilitat, era adequacion des servicis e des contenguts e era formacion deth personau. Aguest distintiu o sagèth s’a de regular per reglament, qu’a d’establir se mès non es diuèrsi nivèus de categorizacion, eth format deth distintiu e era forma d’obtier-lo. Eth Govèrn pòt establir vies d’ajuts o ofèrtes formatives entà facilitar era obtencion d’aguest distintiu e, d’acòrd damb çò qu’establís er article 53.6, a de considerar aguest reconeishement ara ora d’autrejar d’autes subvencions o ajuts.
Article 56. Informacion e assessorament

Eth departament competent en matèria de promocion dera accessibilitat a de facilitar as persones damb diuersitat foncionau, as agents sociaus e as autes persones qu’ac solliciten assessorament e informacion sus er encastre dera accessibilitat e sus era utilizacion de mieis de supòrt e era sua adequacion as besonhs especifics.
Article 57. Campanhes educatives e formacion

1. Era administracion dera Generalitat a d’amiar a tèrme campanhes informatives e educatives damb relacion ara accessibilitat, autant de caractèr generau, adreçades a tota era ciutadania, coma de caractèr especific, adreçades as empresaris, es projectistes, es dessenhadors e es estudiants d’ensenhaments tecnics superiors relacionadi damb era accessibilitat, orientades a hèr a conéisher es besonhs e es capacitats des persones damb discapacitat e a conscienciar dera importància d’arténher en toti es encastres es condicions d’accessibilitat.
2. Es administracions publiques an d’amiar a tèrme es mesures de formacion que calguen entà qu’es gestors e es tecnics que i prèsten servici agen es coneishements adequadi en matèria d’accessibilitat.
Article 58. Era accessibilitat enes plans d’estudi

Era Generalitat a de velhar perque es plans d’estudi des ensenhaments universitaris e de formacion professionau e aucupacionau relacionadi damb eth territòri, era edificacion, es mieis de transpòrt, es productes, es servicis e era comunicacion incorpòren contenguts que garantisquen eth coneishement e es competéncies en matèria d’accessibilitat e de dessenh universau, e pòt promòir damb aguest objectiu convènis e acòrds damb es universitats publiques e privades.
Titol VI. Des mesures d’intervencion, de contraròtle e d’avaloracion
Article 59. Supression de barrères ara accessibilitat en edificis d’abitatges

1. Es elements de besonh entara installacion d’ascensors en edificis existents, includidi vestibuls, replans e accèssi as abitatges, o quinsevolh aute element qu’age per finalitat era supression de barrères arquitectoniques, non son pas computables as efèctes d’aucupacion de solèr, volum edificable ne distàncies minimes entre edificacions contigües o limits de parcèla enes supòsits e es condicions qu’establís era legislacion urbanistica.
2. Es comunitats de proprietaris sosmetudes ath regim de proprietat orizontau pòden exigir era constitucion de servituds permanentes sus elements d’usatge privatiu disparièrs der abitatge estricte se son indispensables entara execucion des acòrds de supression de barrères arquitectoniques adoptadi pera junta e es espacis aucupadi pera servitud non inutilizen foncionaument es finques afectades. En aguest supòsit, era comunitat de proprietaris a de resquitar es daumatges e eth deteriorament que se produsisquen enes elements privatius o comuns afectadi.
3. Es administracions publiques, damb er acòrd prèvi dera comunitat de proprietaris, e a instància d’aguesta, pòden exercir, en cas qu’eth proprietari der element privatiu non permete era execucion des òbres o era constitucion dera servitud, era potestat expropriadora s’aguesta actuacion ei imprescindibla entà qu’er accès as abitatges des dera via publica age ues condicions d’accessibilitat adequades as persones que i residissen. En aguest supòsit, era comunitat de proprietaris serà era beneficiària dera expropriacion e aurà d’indemnizar es persones afectades per aguesta e costejar es òbres. S’an d’establir per reglament es condicions entà aplicar aguest supòsit.
Article 60. Intervencion administrativa en edificis d’abitatges

1. Sens perjudici des determinacions deth dret civiu catalan, s’es proprietaris o titolars d’un dret possessòri sus un abitatge, o es persones damb qui conviuen, an bèra discapacitat e non obtien er acòrd dera comunitat o era autorizacion deth proprietari entà executar òbres d’accessibilitat, pòden instar era intervencion deth departament competent en matèria de promocion dera accessibilitat entà qu’adòpte es mesures de besonh que garantisquen es sòns drets, per miei deth procediment e enes tèrmes que siguen establits per reglament.
2. En toti es cassi, eth procediment a qué hè referéncia er apartat 1:
a) A de garantir era audiéncia as interessats en procediment. 
b) A de tier en compde era normativa vigenta sus accessibilitat, e tanben era proporcionalitat entre es òbres e era causa que les motive, d’acòrd damb çò qu’establís er article 3. p.
3. Entà executar es òbres qu’establís aguest article, es interessats pòden sollicitar es ajuts o es subvencions disponibles.
4. Era intervencion administrativa deth departament competent en matèria d’accessibilitat a qué hè referéncia er apartat 1 s’a de desvolopar sens perjudici dera obligatorietat de tramitar es licéncies e es permisi d’òbra que siguen preceptius.
Article 61. Contraròtle administratiu prèvi

1. Era concession de visats, de licéncies e d’autorizacions en relacion damb es servicis e es establiments d’usatge public, e es inscripcions enes registres corresponents, s’an de subjectar as precèptes d’aguesta lei e ara corresponenta normativa de desplegament.
2. Era verificacion deth compliment des condicions d’accessibilitat l’a d’amiar a tèrme er òrgan o era unitat competenta entà resòlver es procediments administratius de concession de visats, autorizacions o licéncies, o es entitats que n’an atribusida era gestion.
3. Son esturments basics de contraròtle deth compliment des condicions d’accessibilitat qu’exigís era normativa vigenta:
a) Es visats e d’auti documents d’idoneïtat des projèctes e es documentacions tecniques qu’an per objècte comprovar era correccion e era integritat formau deth sòn contengut, elaboradi pes collègis professionaus competents, autant se s’elabòren obligatòriament com s’an caractèr volontari.
b) Es licéncies e es autorizacions autrejades pes administracions publiques o es organismes as quaus se n’a encomanat era gestion.
c) Es plecs de condicions tecniques des contractes administratius, es quaus an de contier es clausules especifiques de besonh entà que se complisquen es normes d’accessibilitat.
d) Es plans de desplaçament d’empresa o es plans de mobilitat enes centres de trebalh que son objècte de contraròtle per part dera Administracion publica.
4. Es documents que subscriuen es interessats an d’includir, en cas des activitats sosmetudes ath regim de comunicacion prèvia, era acreditacion o era declaracion responsabla deth compliment des condicions qu’establís era normativa d’accessibilitat vigenta.
Article 62. Contraròtle administratiu posterior

1. Es administracions publiques competentes entà hèr actuacions de contraròtle posterior an de comprovar que se complís era normativa d’accessibilitat. Atau madeish, eth departament competent en matèria de promocion dera accessibilitat pòt amiar a tèrme actuacions de contraròtle posterior en encastre des sues foncions e crear comissions interadministratives entad aguesta finalitat.
2. En cas que s’executen òbres arquitectoniques que non s’ajusten ath projècte autorizat e que poguen incomplir es condicions d’accessibilitat, e sens perjudici dera aplicacion deth regim sancionador corresponent, s’a d’instruïr eth procediment qu’establís era legislacion vigenta entà qu’es interessats adòpten es mesures que calguen entà adequar-les ara normativa d’accessibilitat.
3. Es hèts constatats en exercici dera foncion inspectora an valor probatòri se se formalizen en un document public, en quau cau hèr a constar, minimom, es donades següentes:
a) Era data, era ora e eth lòc des actuacions.
b) Era identificacion dera persona qu’actue en foncions inspectores.
c) Era identificacion dera identitat, eth servici o er edifici inspeccionadi, eth nòm dera persona en preséncia dera quau s’amie a tèrme era inspeccion e era descripcion deth vincul o era relacion qu’aguesta persona a damb er objècte dera inspeccion.
d) Era descripcion des hèts e circonstàncies materiaus e formaus que i concorren e tanben dera infraccion o es infraccions que se pòden estar cometent, e s’a de deishar constància deth precèpte que se pòt auer vulnerat per cadua des accions o es omissions que se constaten pendent era inspeccion. 
Article 63. Mecanismes d’avaloracion

1. Eth Conselhs entara Promocion dera Accessibilitat, as efèctes dera avaloracion deth compliment d’aguesta lei, a d’elaborar un informe de periodicitat egal o inferior a tres ans que recuelhe es donades significatives damb relacion ath desplegament e era aplicacion dera Lei e es auanci obtienudi, e damb relacion as quèishes e reclamacions presentades, damb era participacion des entitats e es institucions afectades. Aguest informe se pòt complementar damb informes especifics referits a aspèctes concrèts, com ara era aprobacion e era execucion des plans municipaus d’accessibilitat, e a d’èster liurat ath Parlament, entà que sigue presentat e debatut ena comission corresponenta.
2. Era elaboracion der informe a qué hè referéncia er apartat 1 s’establís sens perjudici dera avaloracion intèrna que sus eth compliment d’aguesta lei amien a tèrme es administracions afectades.
Article 64. Denóncies

1. Quinsevolha persona qu’age coneishement dera comission de bèra infraccion der ordenament en matèria d’accessibilitat pòt formalizar ua denóncia deuant der òrgan competent.
2. S’era persona denoncianta non pòt determinar er òrgan deuant deth quau s’a de formalizar era denóncia, pòt presentar-la en departament competent en matèria de promoción dera accessiblitat entà que la tramite.
Article 65. Solucions alternatives

Se se dan circonstàncies especifiques que non permeten pas qu’un espaci, un servici o ua installacion pogue arténher eth compliment estricte dera normativa d’accessibilitat sense requerir mieis tecnics o economics que compòrten ua carga desproporcionada, es administracions publiques qu’an d’autrejar licéncies e autorizacions de quinsevolh tipe pòden acceptar solucions alternatives. Eth reglament de desplegament d’aguesta lei a d’establir en quini supòsits e damb quines limitacions se pòden acceptar aguestes solucions alternatives e en quini cassi ei preceptiu un informe favorable deth departament competent en matèria de promocion dera accessibilitat.
Titol VII. Deth regim sancionador
Article 66. Infraccions

1. Son infraccions administratives en matèria d’accessibilitat es accions e es omissions tipificades e sancionades per aguesta lei e peth regim sancionador basic estatau.
2. Es infraccions se classifiquen en lèus, grèus e fòrça grèus, segons era naturalesa deth deuer infringit e era entitat deth dret afectat, d’acòrd damb çò qu’establís aguesta lei.
3. S’es hèts constitutius d’ua infraccion d’aguesta lei constituïssen tanben ua infraccion tipificada en ua norma sectoriau, eth regim sancionador aplicable ei eth que regule era nomentada norma.
Article 67. Tipificacion des infraccions

1. Son infraccions lèus:
a) Er incompliment des disposicions qu’obliguen a adoptar normes intèrnes entà garantir es drets des persones damb discapacitat enes empreses, es centres de trebalh o es oficines d’atencion ath public.
b) Er incompliment des condicions d’accessibilitat o des mesures d’ajusti rasonables establides per aguesta lei e pera corresponenta normativa de desplegament, s’açò non empedís era utilizacion segura der espaci, er equipament, er abitatge, eth miei de transpòrt o eth servici entà persones damb discapacitat.
c) Era abséncia des mieis de senhalizacion de besonh entà identificar es elements o es itineraris de pedanhs accessibles.
d) Eth hèt de non dispausar des documents qu’aguesta lei declare preceptius.
e) Era manca de mantienement des elements de besonh entà garantir es condicions d’accessibilitat establides per aguesta lei e pera corresponenta normativa de desplegament, s’aguesta manca de mantienement non genère pas situacions de risc o de perillh.
f) Es actes intencionadi que maumeten es elements de besonh entà garantir es condicions d’accessibilitat establides per aguesta lei e pera corresponenta normativa de desplegament, se d’açò ne resulte un deteriorament lèu des condicions d’accessibilitat.
g) Eth hèt d’obstaculizar era accion des servicis d’inspeccion o des autoritats competentes en actuacions de contraròtle o des sòns agents.
h) Er usatge fraudulent d’ua targeta de parcatge entà persones damb discapacitat.
i) Er incompliment des deuers e es obligacions formaus e materiaus qu’establís aguesta lei, tostemp que non agen eth caractèr d’infraccion grèu o fòrça grèu.
2. Son infraccions grèus:
a) Es accions o es omissions que compòrten dirèctament o indirèctament un tracte desfavorable entà persones damb discapacitat en relacion damb d’autes persones que non n’an e se trapen ena madeisha situacion o en ua situacion analòga o comparabla.
b) Era imposicion, era pression o era menaça a persones damb discapacitat, o a tercères persones fisiques o juridiques que i siguen vinculades, entà que renóncien as sòns drets, e tanben quinsevolh acte de represàlia o de resvenja per exercici d’ua accion legau en encastre dera accessibilitat.
c) Er incompliment des condicions d’accessibilitat o des mesures d’ajusti rasonables establides per aguesta lei e pera corresponenta normativa de desplegament, s’obstaculize o limite as persones damb discapacitat er accès ath territòri, ara edificacion, as transpòrts, as productes, as servicis o as comunicacions.
d) Era manca de mantienement des elements de besonh entà garantir es condicions d’accessibilitat establides per aguesta lei e pera corresponenta normativa de desplegament, s’aguesta manca de mantienement pòt generar situacions de risc o de perilh.
e) Es actes intencionadi que maumeten es elements de besonh entà garantir es condicions d’accessibilitat establides per aguesta lei e pera corresponenta normativa de desplegament, se d’açò ne resulte un perjudici grèument limitador des condicions d’accessibilitat.
f) Er incompliment d’un requeriment administratiu especific formulat pes òrgans administratius competents entath compliment des exigéncies establides per aguesta lei e pera corresponenta normativa de desplegament, exceptat de çò qu’establís er article 75.
g) Era obstruccion o era negativa a facilitar era informacion sollicitada pes autoritats competentes o pes sòns agents entath compliment des foncions d’informacion, de vigilància, d’investigacion, d’inspeccion, de tramitacion e d’execucion enes tèrmes establits per aguesta lei e pera corresponenta normativa de desplegament. 
h) Er incompliment des deuers relatius ara elaboracion des plans especiaus d’actuacion entara implantacion des requisits d’accessibilitat e era non-discriminacion des persones damb discapacitat.
i) Er incompliment, ena proporcion minima requerida, dera resèrva d’abitatges entà persones damb discapacitat qu’establís eth capitol II deth titol III.
j) Era comission d’ua madeisha infraccion lèu tres còps en termini d’un an, a exepcion des infraccions per un usatge fraudulent dera targeta de parcatge entà persones damb discapacitat.
3. Son infraccions fòrça grèus:
a) Tota conducta d’assetjament relacionada damb era discapacitat d’ua persona qu’a coma objectiu o conseqüéncia d’atemptar contra es sòns drets fondamentaus o era sua dignitat o crear un entorn intimidador, ostil, degradant, umiliant o ofensiu.
b) Tota forma de pression exercida sus es autoritats entà obstaculizar er exercici des potestats administratives que les autrege aguesta lei.
c) Er incompliment reiterat des requeriments administratius especifics que formulen es òrgans competents entà que se complisquen es prescripcions establides per aguesta lei e pera corresponenta normativa de desplegament.
d) Er incompliment des instruccions dades pes administracions publiques en matèria d’accessibilitat que genère situacions de risc o daumatges entara integritat fisica o psiquica e entara salut des persones damb discapacitat.
e) Es conductes qualificades coma grèus en qué i concorguen motivacions d’òdi o mesprètz per rason d’origen, de sèxe, de genre, d’orientacion sexuau, d’edat o de discapacitat, e tanben es conductes qualificades coma grèus en qué es autors s’agen valut dera dificultat o era impossibilitat dera persona afectada de representar-se ad era madeisha.
f) Er incompliment des condicions d’accessibilitat o des mesures d’ajusti rasonables establides per aguesta lei e pera corresponenta normativa de desplegament, s’empedís as persones damb discapacitat d’accedir liurament ath territòri, ara edificacion, as transpòrts, as productes, as servicis o as comunicacions e de gaudir-ne damb seguretat.
g) Er incompliment dera normativa d’accessibilitat qu’empedisque o dificulte grèument er exercici des drets fondamentaus e eth gaudiment des libertats publiques as persones damb discapacitat.
h) Era comission de tres infraccions grèus en termini d’un an.
Article 68. Sancions

Es infraccions son objècte des sancions següentes:
a) Infraccions lèus: des d’un minim de 301 euròs enquia un maxim de 6.000 euròs.
b) Infraccions grèus: des d’un minim de 6.001 euròs enquia un maxim de 30.000 euròs.
c) Infraccions fòrça grèus: des d’un minim de 30.001 euròs enquia un maxim de 300.000 euròs.
Article 69. Critèris de graduacion des sancions

1. Era quantia des sancions s’a de graduar en tot mantier era proporcion adequada entre era gravetat deth hèt constitutiu dera infraccion e era sancion o es sancions aplicades, considerant especiaument es critèris següents:
a) Era intencionalitat dera persona infractora.
b) Era negligéncia dera persona infractora.
c) Eth frau, o era connivéncia en frau.
d) Er incompliment des adverténcies prèvies.
e) Era chifra de negòcis o es ingrèssi dera empresa o era entitat.
f) Eth nombre de persones afectades.
g) Era permanéncia o era transitorietat des repersussions dera infraccion.
h) Era reïncidéncia pera comission en termini d’un an de mès d’ua infraccion dera madeisha naturalesa declarada per miei de resolucion fèrma.
i) Era alteracion sociau produsida per conductes discriminatòries o d’assetjament, per incompliment des condicions d’accessibilitat o des mesures d’ajusti rasonables establides per aguesta lei o per incompliment deth deuer de supression de barrères ara accessibilitat.
j) Eth benefici economic que s’age generat entara persona autora dera infraccion.
k) Eth reconeishement de culpa, era disculpa o es accions reparadores amiades a tèrme pera persona infractora.
l) Era especiau vulnerabilitat o eth risc especiau d’exclusion sociau des persones afectades, sigue per rason de discapacitat, sigue per rason dera sua dificultat o impossibilitat d’exercir era autonomia personau o de préner decisions liurament, sigue per rason dera concorréncia dera discapacitat damb d’auti factors d’eventuau vulnerabilitat, com pòden èster eth cas des hemnes, es mainatges o era gent grana damb discapacitat o eth cas des persones damb discapacitat que viuen en mèdi rurau.
2. S’era comission d’ua infraccion implique per fòrça era comission de d’autes infraccions, s’a d’impausar era sancion corresponenta ara infraccion mès grèu.
Article 70. Sancions accessòries

1. Era comission de tres infraccions per usatge fraudulent dera targeta de parcatge entà persones damb discapacitat en un periode d’un an pòt comportar, addicionaument, era sancion economica corresponenta, era retirada dera targeta e era suspension des sòns efèctes pendent un periode d’entre dotze e vint-e-quate mesi. Era durada dera retirada s’a de determinar d’acòrd damb es critèris de graduacion des sancions qu’establís er article 69.
2. S’es infraccions son grèus o fòrça grèus, es òrgans competents pòden prepausar, ath delà dera sancion corresponenta, era proïbicion de concórrer en procediments d’autrejament o de recéber ajuts oficiaus, consistents en subvencions o quinsevolh aute ajut en sector d’activitat en qué se comet era infraccion, que siguen promoiguts o agen estat concedits pera administracion sancionadora, per un periode maxim d’un an, en cas des grèus, e de dus, en cas des fòrça grèus.
3. S’es infraccions son fòrça grèus, es òrgans competents pòden prepausar, ath delà dera sancion corresponenta, era supression, era cancellacion o era suspension totau o parciau des ajuts oficiaus concedits pera administracion sancionadora consistents en subvencions e quinsevolh aute qu’era persona sancionada age vist reconeishuts o age sollicitat en sector d’activitat en qué se comet era infraccion.
4. Era comission d’ua infraccion fòrça grèu per part des institucions que prèsten servicis sociaus pòt comportar, addicionaument, era inabilitacion entar exercici des activitats de prestacion de servicis sociaus, autant entàs persones fisiques coma juridiques, per un termini maxim de cinc ans.
Article 71. Compliment des obligacions en matèria d’accessibilitat

Er abonament des sancions impausades d’acòrd damb es prescripcions d’aguesta lei non eximís pas es persones responsables deth compliment de totes es exigéncies en matèria d’accessibilitat qu’impause era normativa. Era persona, era comunitat, era entitat o era empresa sancionades an de presentar ar organisme competent, s’escatz, era propòsta de restitucion qu’indique es dates entà amiar-la a tèrme. Finit eth termini, e un còp hèta era inspeccion corresponenta, se pòt incoar un nau expedient, se persistissen es causes objècte de sancion.
Article 72. Subjèctes responsables

1. Son responsables des infraccions tipificades per aguesta lei es persones fisiques o juridiques que les cometen per accion o per omission.
2. S’era infraccion ei imputabla a diuèrses persones e non ei pas possible de determinar eth grad de participacion de cadua ena comission dera infraccion, n’an de respóner solidàriament.
3. Son responsables subsidiàries o solidàries dera comission d’ua infraccion es persones fisiques o juridiques qu’an incomplit es obligacions que compòrten eth deuer de previer era infraccion administrativa cometuda per d’auti.
Article 73. Interessats

1. Es persones damb discapacitat, es sues familhes e es entitats associatives de representacion d’aguesti collectius an era consideracion d’interessats enes procediments sancionadors reguladi per aguesta lei, d’acòrd damb çò qu’establís er article 31 dera Lei der Estat 30/1992, deth 26 de noveme, de regim juridic des administracions publiques e deth procediment administratiu comun.
2. Contra er acòrd d’archivament des actuacions o era resolucion desestimatòria, exprèssa o tacita, dera denóncia o era metuda en coneishement dera Administracion de possibles infraccions que tipifique aguesta lei, es organizacions e es associacions nomentades en apartat 1 son legitimades entà interpausar es recorsi o, s’escatz, exercir es accions qu’estimen procedentes coma representants d’interèssi sociaus.
3. Era legitimacion activa a qué hè referéncia er apartat 2 en cap de cas non pòt comportar un tracte preferent as organizacions e es associacions nomentades en apartat 1 se son denonciades o son considerades presomptes infractores pera administracion competenta.
Article 74. Procediment sancionador

1. Es infraccions e es sancions en matèria d’accessibilitat se regissen peth procediment sancionador establit damb caractèr generau pera normativa aplicabla.
2. S’er òrgan competent, en transcors dera fase d’instruccion, considère qu’era potestat sancionadora damb relacion ara presompta conducta infractora correspon a ua auta administracion publica, li a de hèr a saber aguest hèt e li a de traméter er expedient corresponent.
3. Se s’aprècie, ena fase d’instruccion, era presompta existéncia d’un possible delicte o fauta, s’an de traméter es actuacions ath ministèri fiscau e suspéner er expedient enquia qu’era autoritat judiciau dicte era resolucion corresponenta.
4. Abans d’iniciar un procediment sancionador per infraccions relatives ar incompliment des condicions d’accessibilitat o es mesures d’ajusti rasonables, e tanben pera manca de mantienement des elements de besonh entà garantir es condicions d’accessibilitat, era administracion competenta pòt requerir formaument er interessat entà qu’esmende era irregularitat, e li a d’autrejar un termini ad aguest efècte. S’era persona interessada non complís eth requeriment, s’a d’incoar eth procediment sancionador corresponent.
Article 75. Òrgans competents

1. Es òrgans competents entara incoacion e era resolucion des expedients sancionadors emparats per aguesta lei son:
a) Eth baile deth municipi a on a lòc era infraccion, per çò que hè as infraccions lèus derivades der usatge fraudulent d’ua targeta de parcatge entà persones damb discapacitat.
b) Eth baile deth municipi qu’a expedit era targeta de parcatge entà persones damb discapacitat, per çò que hè ara sancion accessòria qu’establís er article 70.1.
c) Eth secretari generau deth departament competent en matèria de promocion dera accessibilitat, per çò que hè as infraccions lèus non includides enes letres a e b e per çò que hè as infraccions grèus.
d) Eth conselhèr deth departament competent en matèria de promocion dera accessibilitat, per çò que hè as infraccions fòrça grèus.
e) Eth Govèrn, per miei d’un acòrd, per çò que hè as infraccions fòrça grèus que siguen objècte d’ua sancion superiora a 200.000 euròs.
2. S’es hèts constitutius d’ua infraccion d’aguesta lei pòden constituïr ua infraccion tipificada en ua auta norma sectoriau, es òrgans competents entara incoacion e era resolucion der expedient sancionador son es qu’establís era norma nomentada, d’acòrd damb çò que dispause er article 66.3.
3. Era instruccion des expedients sancionadors emparats per aguesta lei correspon as òrgans qu’agen atribusida aguesta foncion enes estructures organiques deth departament competent per rason dera matèria o der ens locau corresponent e, se non n’i a, ar òrgan que designen eth secretari generau deth departament o eth baile.
4. Es òrgans competents entà resòlver es procediments sancionadors emparats per aguesta lei tanben son competents entà ordenar en madeish procediment es mesures de restauracion dera realitat fisica alterada. S’es mesures de restauracion s’adòpten en procediments separadi des sancionadors, era adopcion d’aguestes mesures correspon ath director generau competent ena matèria.
5. Eth departament competent en matèria de promocion dera accessibilitat, sens perjudici de çò que dispausen es apartats anteriors, pòt amiar a tèrme es actuacions prèvies ara fase d’instruccion des expedients sancionadors que son competéncia dera Generalitat.
Article 76. Publicitat des resolucions sancionadores

Era resolucion fèrma en via administrativa per infraccions grèus o fòrça grèus se pòt hèr publica s’atau ac decidís era autoritat administrativa que l’a dictada. Entad açò, ei de besonh compdar, prèviament, damb er informe pertinent dera Autoritat Catalana de Proteccion de Donades.
Article 77. Prescripcion des infraccions e es sancions

1. Es infraccions fòrça grèus prescriuen ath cap de quate ans; es grèus, ath cap de tres ans, e es lèus ath cap d’un an.
2. Es sancions impausades per infraccions fòrça grèus prescriuen ath cap de cinc ans; es impausades per infraccions grèus, ath cap de quate ans, e es impausades per infraccions lèus, ath cap d’un an.
Article 78. Deuer de collaboracion

Totes es persones fisiques e juridiques an eth deuer de facilitar eth prètzhèt des òrgans e es autoritats entara aplicacion de çò que dispause aguesta lei, e an d’aportar totes es donades relacionades damb er objècte deth procediment que se les solliciten entar esclariment des hèts. Tanben an de facilitar, damb avís prèvi, er accès as dependéncies corresponentes, exceptat que coïncidisquen damb eth sòn domicili, cas en qué calerà obtier eth consentiment exprès o era autorizacion judiciau corresponenta.
Article 79. Destinacion des sancions

Era administracion publica actuant en matèria sancionadora a de destinar es ingrèssi derivadi dera imposicion des sancions qu’establís aguesta lei a actuacions relacionades damb era promocion dera accessibilitat e era supression des barrères ara accessibilitat existentes en encastre dera sua competéncia.
Titol VIII. Conselh entara Promocion dera Accessibilitat
Article 80. Naturalesa e adscripcion

Eth Conselh entara Promocion dera Accessibilitat ei er òrgan collegiat de participacion extèrna e de consulta en matèria d’accessibilitat e ei adscrit ath departament competent en aguesta matèria.
Article 81. Composicion

1. Eth Conselh entara Promocion dera Accessibilitat ei integrat pes membres següents: 
a) Eth conselhèr deth departament competent en matèria de promocion dera accessibilitat, que n’exercís era presidéncia.
b) Eth secretari sectoriau o eth director generau competent en matèria de promocion dera accessibilitat o, s’escatz, eth secretari generau deth departament competent en aguesta matèria, que n’exercís era vicepresidéncia.
c) Un nombre de vocaus determinat per reglament en representacion de: 
1r. Era Administracion dera Generalitat.
2au. Era Administracion locau.
3au. Es entitats associatives de representacion des collectius de persones damb discapacitat. 
4au. Es expèrts en encastre dera accessibilitat.
2. Pòden assistir as amassades deth Conselh entara Promocion dera Accessibilitat es representants des sectors afectadi o es expèrts en matèries especifiques que i siguen convocadi.
3. Eth Conselh entara Promocion dera Accessibilitat a d’establir mecanismes de participacion pr’amor de garantir era consulta prèvia as entitats o collectius de persones que non i siguen representadi, damb relacion as actuacions o mesures qu’afècten sectors concrèts, per miei de grops de trebalh, d’audiéncies prèvies o d’auti mecanismes.
Article 82. Foncions

Son foncions deth Conselh entara Promocion dera Accessibilitat:
a) Assessorar e informar eth Govèrn en matèria de promocion dera accessibilitat e prepausar critèris d’actuacion en aguest encastre.
b) Fomentar es actuacions en matèria de promocion dera accessibilitat.
c) Avalorar eth grad de compliment d’aguesta lei e es auanci produsits en matèria d’accessibilitat.
d) Es autes que li siguen atribusides per reglament.
Article 83. Desplegament reglamentari

S’an de regular per reglament era composicion, es foncions e era organizacion deth Conselh entara Promocion dera Accessibilitat, en encastre dera normativa sus òrgans collegiats dera Generalitat, d’acòrd damb çò qu’establís aguest titol e tenguent en compde era pluralitat dera representacion autant per çò que hè ar equilibri territoriau coma per çò que hè ara diuersitat de sectors e entitats.
Disposicions addicionaus
Prumèra. Plans d’accessibilitat

1. Es administracions publiques an de revisar es plans d’accessibilitat vigents en moment dera entrada en vigor d’aguesta lei pr’amor d’adequar-ne eth contengut as disposicions dera Lei en termini de tres ans des dera entrada en vigor deth reglament que la desplegue. Aguesta revision non òbste pas entà que s’executen es actuacions determinades pes plans vigents.
2. Es administracions publiques qu’en moment dera entrada en vigor d’aguesta lei non dispausen de plan d’accessibilitat l’an d’elaborar en un termini de tres ans des dera entrada en vigor deth reglament que la desplegue. 
3. Es ens locaus an d’executar es plans d’accessibilitat enes terminis següents, a compdar dera entrada en vigor deth reglament de desplegament d’aguesta lei: 
a) Ueit ans, es municipis de mès de cinquanta mil abitants.
b) Dotze ans, es municipis d’entre vint mil e cinquanta mil abitants. 
c) Quinze ans, es municipis de mens de vint mil abitants.
Dusau. Incorporacion de mecanismes en planejament urbanistic entà facilitar era installacion d’ascensors

1. Eth planejament urbanistic generau a d’incorporar es determinacions pertinentes entà hèr possible era installacion d’ascensors segons era legislacion sectoriau aplicabla en edificis preexistents, en tot tier en compde es condicions qu’establís era legislacion urbanistica.
2. Es revisions de planejament urbanistic generau que s’apròven iniciaument a compdar dera entrada en vigor d’aguesta lei an d’incorporar es determinacions a qué hè referéncia er apartat 1, d’acòrd damb es caracteristiques de cada municipi.
3. En tot qu’eth planejament urbanistic generau non includisque es determinacions a qué hè referéncia er apartat 1, a fin de dar ua responsa agila e eficaça as sollicituds d’intervencion en edificis preexistents entara installacion d’ascensors que non s’ajusten ath planejament urbanistic aplicable, es ajuntaments an de tramitar ua modificacion puntuau deth planejament urbanistic vigent entà incorporar es determinacions nomentades. Era modificacion s’a de tramitar e aprovar definitivament en termini maxim de dus ans des dera entrada en vigor d’aguesta lei o, se se presente abans ua sollicitud d’intervencion, en termini de quate mesi des dera presentacion.
Tresau. Atribucion dera foncion inspectora e de contraròtle en matèria d’accessibilitat

1. Es foncions publiques d’inspeccion e contraròtle exercides coma autoritat pòden èster atribusides as persones adscrites ar òrgan competent en matèria de promocion dera accessibilitat, enes tèrmes der article 89 dera Lei 26/2010, deth 3 d’agost, de regim juridic e de procediment des administracions publiques de Catalonha.
2. Sens perjudici de çò qu’establís er apartat 1, se faculte eth personau inspector dera Generalitat en matèria de servicis sociaus, regulat ena Lei 16/1996, deth 27 de noveme, reguladora des actuacions inspectores e de contraròtle en matèria de servicis sociaus e de modificacion deth Decrèt legislatiu 17/1994, deth 16 de noveme, peth quau s’apròve era refosa des leis 12/1983, 26/1985 e 4/1994, en matèria d’assisténcia e servicis sociaus, entà amiar a tèrme es actuacions inspectores e de contraròtle des obligacions qu’establís aguesta lei.
Quatau. Comunicacion de donades personaus

Es administracions publiques e d’auti organismes provedidors de servicis publics an de collaborar e son obligadi a facilitar era informacion requerida pera administracion competenta. Es donades personaus de besonh qu’era administracion actuanta requerisque entar exercici des competéncies que determine aguesta lei se pòden comunicar sense eth consentiment dera persona afectada.
Cincau. Procediments sancionadors en matèria de drets e deuers des usatgèrs de cans d’assisténcia

Eth regim sancionador establit en titol VII d’aguesta lei non ei pas aplicable ath regim de drets e deuers que determine era Lei 19/2009, deth 26 de noveme, der accès ar entorn des persones acompanhades de cans d’assisténcia, que se regís peth sòn propri regim sancionador.
Siesau. Infraccions e sancions en encastre deth trebalh

Es discriminacions en trebalh per rason de discapacitat, e tanben es infraccions relatives ara adaptacion des condicions de trebalh per rasons de seguretat e salut laboraus, se sancionen de conformitat damb eth tèxte rehonut dera Lei der Estat sus infraccions e sancions en orde sociau, aprovat peth Reiau decrèt legislatiu 5/2000, deth 4 d’agost, autant per çò que hè as tipes d’infraccion coma per çò que hè ath procediment aplicable.
Setau. Substitucion deth Conselh entara Promocion dera Accessibilitat e era Supression de Barrères Arquitectoniques

1. Eth Conselh entara Promocion dera Accessibilitat e era Supression de Barrères Arquitectoniques, regulat en titol V dera Lei 20/1991, deth 25 de noveme, de promocion dera accessibilitat e de supression de barrères arquitectoniques, ven substituït peth Conselh entara Promocion dera Accessibilitat qu’establís eth titol VIII d’aguesta lei. 
2. Eth Conselh entara Promocion dera Accessibilitat, enquia que non s’apròve era normativa reglamentària que lo regule, s’aurà de regir pes disposicions deth Decrèt 135/1995, deth 24 de març, de desplegament dera Lei 20/1991, deth 25 de noveme, de promocion dera accessibilitat e de supression de barrères arquitectoniques, e d’aprobacion deth Còdi d’accessibilitat, en tot çò que non s’opause ad aguesta lei o la contradigue.
Ueitau. Terminis des acòrds damb es provedidors de servicis culturaus, esportius e de léser entara elaboracion des plans d’accessibilitat

Es acòrds a qué hè referéncia er article 35.2 s’an de concretar en termini de dus ans des dera entrada en vigor d’aguesta lei. En supòsit qu’açò non sigue possible, era Administracion a d’establir es minims qu’an de complir en cadun des encastres es servicis culturaus, esportius e de léser, d’acòrd damb çò qu’establís er article 35.3.
Disposicions transitòries
Prumèra. Mantienement de vigéncia dera normativa reglamentària

En tot que non s’apròven es disposicions reglamentàries de desplegament d’aguesta lei, continuen vigents, en tot çò que non s’opausen ara presenta lei, eth Decrèt 135/1995, deth 24 de març, de desplegament dera Lei 20/1991, deth 25 de noveme, de promocion dera accessibilitat e de supression de barrères arquitectoniques, e d’aprobacion deth Còdi d’accessibilitat, e eth Decrèt 97/2002, deth 5 de març, sus era targeta de parcatge entà persones damb disminucion e d’autes mesures adreçades a facilitar eth desplaçament des persones damb mobilitat redusida.
Dusau. Adaptacion des esturments de planejament e des disposicions reglamentàries

Es plans, es programes e es auti esturments de planejament e es normes, es ordenances e es autes disposicions des administracions publiques de Catalonha que siguen objècte de revision abans dera entrada en vigor dera normativa de desplegament d’aguesta lei s’an d’adaptar egalment as exigéncies impausades per aguesta lei. 
Tresau. Disposicions relatives as espacis urbans e as edificacions
1. Se compren per espacis urbans existents, as efèctes d’aguesta lei, es que son objècte d’urbanizacion o dispausen d’ua ordenacion detalhada establida per un planejament aprovat definitivament abans dera entrada en vigor deth decrèt de desplegament d’aguesta lei.
2. Se compren per edificis existents, as efèctes d’aguesta lei, es construïts damb ua licéncia o ua autorizacion sollicitada abans dera entrada en vigor deth decrèt de desplegament d’aguesta lei.
Disposicion derogatòria
Se deròguen era Lei 20/1991, deth 25 de noveme, de promocion dera accessibilitat e de supression de barrères arquitectoniques, e eth Decrèt 6/1994, deth 13 de junhsèga, peth quau s’adeqüe era Lei 20/1991, deth 25 de noveme, de promocion dera accessibilitat e de supression de barrères arquitectoniques, ara Lei 30/1992, deth 26 de noveme, de regim juridic des administracions publiques e deth procediment administratiu comun, e era rèsta de disposicions de rang normatiu egal o inferior que s’opausen ad aguesta lei o la contradiguen.
Disposicions finaus
Prumèra. Modificacion dera Lei 12/2007

1. Se modifique er article 71 dera Lei 12/2007, der 11 d’octobre, de servicis sociaus, que demore redactat dera manèra següenta:
«Article 71. Regim d’autorizacion administrativa e comunicacion prèvia
»1. Es entitats d’iniciativa privada, d’acòrd damb çò que s’establisque per reglament, an de sollicitar era autorizacion o presentar era comunicacion prèvia entà iniciar o modificar ua activitat de servicis sociaus o cessar ena prestacion d’aguesta activitat. Entà iniciar, modificar o cessar ua activitat de servicis sociaus en qué se requerís un establiment, s’a de sollicitar en tot cas era autorizacion.
»2. Era autorizacion administrativa des servicis de titolaritat privada correspon ath departament competent en matèria de servicis sociaus e a coma finalitat garantir eth compliment des requisits qu’establissen era normativa de servicis sociaus e era normativa sectoriau aplicabla.
»3. Era comunicacion prèvia permet er inici, era modificacion o eth cessament dera prestacion deth servici des deth moment dera presentacion e faculte eth departament competent en matèria de servicis sociaus entà verificar eth compliment des requisits qu’establissen era normativa de servicis sociaus e era normativa sectoriau aplicabla.
»4. Era autorizacion administrativa o era comunicacion prèvia compòrten era inscripcion d’ofici en Registre d’Entitats, Servicis e Establiments Sociaus. S’an d’establir per reglament es donades qu’an de constar en nomentat registre damb relacion as entitats e es servicis.
»5. Era autorizacion e era comunicacion prèvia demoren supeditades ath compliment des requisits a qué hè referéncia er apartat 2, que tostemp an d’includir es aspèctes següents:
»a) Es condicions materiaus, de seguretat e d’equipament exigibles as servicis en foncion dera naturalesa.
»b) Es concicionse d’edificacion, d’emplaçament e de condicionament des servicis e es establiments.
»c) Es requisits quant ara titolacion deth personau, eth nombre de trebalhadors que calen, qu’a d’èster sufisent en foncion deth nombre de persones, es besonhs que s’an d’atier e eth grad d’aucupacion deth servici.
»d) Era presentacion d’ua memòria e d’un plan d’actuacion en qué s’especifique eth regim d’intervencion, era manèra de desvolopar es programes d’atencion e era metodologia e es procediments d’execucion.»
2. Se modifique er article 73 dera Lei 12/2007, der 11 d’octobre, de servicis sociaus, que demore redactat dera manèra següenta: 
«Article 73. Revocacion e suspension dera autorizacion o pèrta des drets derivadi dera comunicacion prèvia
»1. Era autorizacion administrativa o es drets derivadi dera comunicacion prèvia son subjèctes ath compliment permanent des requisits que s’exigiren entà obtier-la o entà poder iniciar era activitat, modificar-la o cessar-i.
»2. Er incompliment des requisits a qué hè referéncia er apartat 1 pòt comportar que se revòque era autorizacion administrativa o eth reconeishement des drets que se derive dera comunicacion prèvia, un còp resolvut prèviament eth procediment corresponent.
»3. Era autorizacion administrativa o eth reconeishement des drets que se derive dera comunicacion prèvia se pòden suspéner coma conseqüéncia dera adopcion d’ua mesura cautelara, d’acòrd damb er regim d’infraccions e sancions qu’establís eth titol IX.
»4. Era inexactitud, era falsetat o era omission de caractèr essenciau en quinsevolha donada o quinsevolh document que se hèsque a constar en ua comunicacion prèvia compòrte, damb era audiéncia prèvia dera persona interessada, deishar sense efècte eth tramit corresponent e empedís era prestacion, era modificacion o eth cessament deth servici des deth moment en qué se coneish aguest hèt.
»5. Era resolucion administrativa que constate es circonstàncies a qué hè referéncia er apartat 4 pòt comportar tanben er inici des actuacions corresponentes e era exigéncia des responsabilitats qu’establís era legislacion vigenta.»
3. Se modifique er article 74 dera Lei 12/2007, der 11 d’octobre, de servicis sociaus, que demore redactat dera manèra següenta:
«Article 74. Delegacion dera competéncia entà autrejar es autorizacions administratives e tramitar era comunicacion prèvia
»1. Era potestat entà autrejar es autorizacions administratives e tramitar era comunicacion prèvia as entitats d’iniciativa privada se pòt delegar as ens locaus supramunicipaus e as municipis de mès de vint mil abitants, d’acòrd damb çò qu’establís era legislacion municipau e de regim locau.
»2. Era Administracion dera Generalitat, sens perjudici des autes foncions de direccion e de contraròtle qu’era legislacion municipau e de regim locau li resèrve, a d’establir es directritzes e es critèris de besonh entà garantir qu’er exercici dera competéncia delegada s’adeqüe as condicions que calguen d’objectivitat e d’egalitat.»
4. Se modifique er article 89 dera Lei 12/2007, der 11 d’octobre, de servicis sociaus, que demore redactat dera manèra següents:
«Article 89. Activitats sosmetudes a contraròtle
»1. Era prestacion de servicis sociaus ei subjècta a contraròtle administratiu. Es servicis e es establiments an d’auer era autorizacion corresponenta o an d’auer comunicat prèviament er inici dera activiat, segons escaigue, entà complir es sues activitats, d’acòrd damb çò qu’estabís aguest article, e les cau tanben era autorizacion o era comunicacion prèvia, segons escaigue, entà modificar era sua estructura foncionau o era sua capacitat assistenciau, entà cambiar d’emplaçament o de titolaritat e entà cessar temporaument o definitivament eth sòn foncionament.
»2. Era autorizacion de servicis e establiments de titolaritat publica requerís er acòrd de creacion dera administracion titolara e compòrte era inscripcion en Registre d’Entitats, Servicis e Establiments Sociaus.
»3. Era autorizacion des servicis que se prèsten en establiments sociaus de titolaritat privada requerís ua licéncia municipau entar inici dera activitat e compòrte era inscripcion en Registre d’Entitats, Servicis e Establiments Sociaus.
»4. Era comunicacion prèvia enes servicis sociaus compòrte era inscripcion en Registre d’Entitats, Servicis e Establiments Sociaus.
»5. Un còp transcorrut eth termini entà resòlver eth procediment d’autorizacion administrativa de servicis sociaus sense que s’age notificat era resolucion ara persona interessada, aguesta pòt enténer desestimada era sollicitud.»
5. Se modifique er article 96 dera Lei 12/2007, der 11 d’octobre, de servicis sociaus, que demore redactat dera manèra següenta:
«Article 96. Infraccions lèus
»Son infraccions lèus:
»a) Non portar eth libre de registre d’usatgèrs des servicis o non auer-lo degudament actualizat d’acòrd damb es requisits qu’exigís era normativa reguladora.
»b) Modificar o incomplir es condicions qu’an motivat era autorizacion administrativa de foncionament se se complissen es condicions materiaus o foncionaus legaument exigibles.
»c) Cessar ena prestacion deth servici, prèviament autorizat, sense autorizacion administrativa o sense comunicar ara administracion es alternatives aufrides as usatgèrs damb dus mesi d’auança.
»d) Cessar ena prestacion deth servici sense hèr era comunicacion prèvia enes tèrmes e damb era documentacion que siguen establits per reglament, enes activitas sosmetudes ath regim de comunicacion prèvia.
»e) Incomplir era obligacion legau de formacion deth personau que sigue de besonh entar exercici des foncions dera entitat.
»f) Non auer un taulèu d’anoncis o auer-lo e publicar-i informacion que non s’ajuste a çò qu’establís era normativa o que non s’ajuste ara realitat deth foncionament deth servici o er establiment.
»g) Incomplir era normativa reguladora des condicions materiaus e foncionaus minimes qu’an de complir es servicis e es establiments, s’er incompliment non vulnère es drets des usatgèrs, non met en perilh era sua salut o seguretat e tostemp qu’aguesta lei non tipifique exprèssament aguestes infraccions coma grèus o fòrça grèus.»
6. Se modifique er article 97 dera Lei 12/2007, der 11 d’octobre, de servicis sociaus, que demore redactat dera manèra següenta:
«Article 97. Infraccions grèus
»Son infraccions grèus:
»a) Non auer eth programa individualizat d’atencion e d’activitats, es protocòls d’actuacion e es registres preceptius, o qu’aguesti non s’ajusten ara normativa.
»b) Non auer o non aplicar eth reglament de regim interior enes tèrmes qu’establís era normativa de servicis sociaus, o non auer subscrit eth contracte assistenciau damb er usatgèr o usatgèra o incomplir-ne es pactes, o qu’eth contracte non s’ajuste ara normativa.
»c) Non mantier er establiment o er equipament en condicions d’igiene, salubritat e confòrt.
»d) Non dispausar dera programacion de dietes revisada pera persona responsabla dera organizacion igienicosanitària, qu’era programacion non establisque es nutrients ne eth valor caloric de besonh totau diari, qu’es menús premanits non s’ajusten ara programacion o qu’era programacion non s’ajuste as besonhs recuelhudi en expedient assistenciau.
»e) Incomplir o modificar eth regim de prètzi enes tèrmes que siguen establits per reglament.
»f) Non auer er expedient assistenciau de cada usatgèr o usatgèra, o d’auti documents que determine era normativa, degudament actualizadi e damb eth contengut requerit.
»g) Incomplir era normativa reguladora der accès as servicis.
»h) Superar eth limit d’aucupacion d’usatgèrs en epacis d’usatge comun, activitats e conviuença d’acòrd damb es critèris qu’establís era normativa reguladora des condicions materiaus minimes des establiments.
»i) Non comparéisher enes oficines dera Administracion quan les ac demane era Inspeccion de Servicis Sociaus damb un requeriment degudament notificat o non aportar era documentacion requerida.
»j) Vulnerar eth dret des usatgèrs, o, s’escatz, de qui n’age era representacion legau o era guarda, a èster informadi des aspèctes assistenciaus e de salut e a préner part enes òrgans de participacion democratica, quan correspongue.
»k) Dificultar injustificadament as usatgèrs eth gaudiment des drets que reconeish aguesta lei, se non son infraccions tipificades coma fòrça grèus, e, en particular, es que reconeishen es letres b, e, h, i, j, k e q der apartat 1 e er apartat 2 der article 12.
»l) Non auer suenh dera ròba ne des utisi d’usatge personau des usatgèrs.
»m) Iniciar o modificar era prestacion deth servici sense auer presentat era preceptiva comunicacion prèvia enes activitats sosmetudes ad aguest regim.»
7. Se modifique er article 98 dera Lei 12/2007, der 11 d’octobre, de servicis sociaus, que demore redactat dera manèra següenta:
«Article 98. Infraccions fòrça grèus
»Son infraccions fòrça grèus:
»a) Deishar es servicis o er establiment sense eth personau responsable qu’assegure qu’eth servici se continue prestant corrèctament, se se compròve que non s’atien es besonhs des usatgèrs.
»b) Incomplir era normativa reguladora dera qualificacion e era dedicacion deth personau, o non garantir era atencion dirècta continuada.
»c) Superar eth limit d’aucupacion d’usatgèrs o de lhets en un dromitòri, installar lhets o d’auti mòbles entà dromir en un espaci inadequat entar usatge de dromitòri, o hèr naui ingrèssi de persones residentes dempús d’auer estat notificada ua resolucion administrativa de barrament.
»d) Non auer adequat er establiment ath grad de discapacitat des usatgèrs o obstaculizar-ne era libertat de movements o eth contacte damb er exterior.
»e) Exercir quinsevolha forma de pression sus es usatgèrs, familhars o denonciants damb era finalitat de perjudicar era accion inspectora.
»f) Incomplir es requeriments d’esmenda o de mesures correctores impausades pera Administracion, se ven afectada era seguretat des usatgèrs.
»g) Prestar es servicis o cambiar-ne er emplaçament sense autorizacion administrativa, o modificar-ne eth contengut damb relacion ara autorizacion, incomplint es condicions materiaus o foncionaus.
»h) Ocultar era veritabla naturalesa deth servici sociau que se prèste damb era finalitat d’eludir era aplicacion dera normativa corresponenta.
»i) Incomplir era normativa reguladora des condicions materiaus o foncionaus minimes qu’an de complir es servicis e es establiments, s’er incompliment met en perilh era salut o era seguretat des usatgèrs.
»j) Tractar es usatgèrs sense era consideracion o eth respècte deguts ara sua dignitat, intimitat o situacion psiquica o fisica, o d’ua manèra discriminatòria, sigue de paraula, sigue per accion, sigue per omission.
»k) Impausar as usatgèrs un orari totaument inadequat per çò que hè ath repòs o as arrepassi d’acòrd damb es estandards de vida sociaument admetudi.
»l) Impausar entremieges injustificades as usatgèrs entath gaudiment des drets que reconeish er article 12.1.a, d, e, f, g, l, m, n e o.
»m) Incomplir es condicions relatives ara igiene, era salut e era administracion corrècta des medicaments e ar accès as recorsi sanitaris de besonh.
»n) Immobilizar o restringir era capacitat fisica o intellectuau des usatgèrs, per mieis mecanics o farmacologics, sense ua prescripcion medica qu’indique era durada dera contencion, es pautes de mobilizacion e era sua revision, exceptat des supòsits de perilh qu’establís er article 12.1.p. Ei ua infraccion identica eth hèt de non aplicar aguestes mesures en cas qu’agen estat prescrites.
»o) Servir aliments en ua quantitat insufisenta, que non s’adeqüen ara dieta prescrita o que non complisquen es condicions igieniques, nutritives e de valor caloric, especiaument es minjars trituradi.
»p) Obstaculizar era accion inspectora des servicis en tot empedir er accès ar establiment, es dependéncies e es documents o en tot meter-i trebucs, e obstaculizar era comunicacion liura damb es usatgèrs, es trebalhadors o es responsables.
»q) Falsejar donades ara Inspeccion de Servicis Sociaus.»
8. Se modifique er article 99.1 dera Lei 12/2007, der 11 d’octobre, de servicis sociaus, que demore redactat dera manèra següenta:
«Article 99. Sancions
»1. Es infraccions lèus se pòden sancionar damb ua amonestacion o damb ua multa, o andues ath còp, per ua quantia equivalenta ar impòrt der indicador de renda de suficiéncia corresponent a un periode d’entre un dia e tres mesi.»
Dusau. Modificacion dera Lei 19/2009

Se modifique era letra c der article 12 dera Lei 19/2009, deth 26 de noveme, der accès ar entorn des persones acompanhades de cans d’assisténcia, que demore redactada dera manèra següenta:
«c) Transpòrts d’usatge public: quinsevolh tipe de transpòrt collectiu public o d’usatge public, servicis de taxi o servicis analògs en encastre des competéncies des administracions catalanes e qu’amie a tèrme eth servici en territòri de Catalonha.»
Tresau. Desplegament reglamentari

1. Eth Govèrn a d’aprovar en termini de dus ans des dera entrada en vigor d’aguesta lei eth decrèt de desplegament que determine es requisits, es paramètres e es critèris entà complir es condicions d’accessibilitat.
2. S’an d’establir per reglament es especificacions qu’an d’auer es entorns, es procèssi, es productes e es servicis entà èster accessibles o practicables e es critèris entà determinar es ajusti rasonables que siguen exigibles en foncion des circonstàncies concurrentes.
3. Se faculte eth conselhèr deth departament competent en matèria de promocion dera accessibilitat entà que dicte es disposicions de besonh entà desplegar e executar aguesta lei.
Quatau. Entrada en vigor

Aguesta lei entre en vigor londeman d’auer estat publicada en Diari Oficial de la Generalitat de Catalunya.»

Palau del Parlament, 17 de setembre de 2015
El secretari primer
La presidenta

Celestino Corbacho i Chaves
Núria de Gispert i Català
1

[image: image1.jpg]